
ᑎᐸᒋᒧᐃᐧᐣ
ᐁᑲᐧ ᐅᐅᐁᐧ ᑭᐁᐧᑎᓄᐠ ᐅᐣᑌᕑᐃᔪ ᒪᐡᑭᑭᐃᐧ ᐃᐡᑯᓄᐃᐧᐣ  (NOSM) ᐊᓂᔑᓇᐯᐠ 
ᐃᐧᑕᓄᑭᒥᑐᐃᐧᐣ ᒪᐊᐧᑐᐡᑲᐃᐧᐣ 2014 ᑲᑭᑐᒋᑲᑌᐠ ᐃᐃᐁᐧ ᒣᑲᐧᐨ ᐸᓯᑲᐧᐦᐅᐱᓯᑦ 13-15 
ᑲᐃᓇᑭᓯᐨ ᐃᐃᒪ ᒐᐱᓫᐅ ᑫᕑᐃ ᑕᔑᑫᐃᐧᓂᐠ᙮ ᐁᑲᐧ ᐅᐅᐁᐧ ᓄᐦᑭᒣᑫ ᑭᑭᓄᐦᐊᒪᑫᐃᐧᐣ ᐅᐅᒪ 
ᑭᐁᐧᑎᓄᐠ ᐅᐣᑌᕑᐃᔪ ᐃᐧᑕᓄᑭᒥᑐᐃᐧᐣ (NOSM) ᑲᑭᐸᑭᑎᓂᑲᑌᐠ ᐊᐦᐃ ᑭᐃᔑᓂᑲᑌ 
–ᒥᓄᐱᒧᓴᑕᒥᐣ ᑲᑭᐦᐃᐢᐦᐃ ᐸᐊᐧᒋᑫᔭᐠ–᙮ ᐁᑲᐧ ᐅᐅᐁᐧ ᑲᑭᓇᓇᑕᐃᐧᑭᑫᐣᒋᑲᑌᐠ ᐊᓂᐣ ᐊᔕ 
ᐊᑯᐢᑲᓂᐊᐧᓂᑫᐧᐣ ᒥᓇ ᐸᑯᓭᐣᑕᒪᐃᐧᓇᐣ ᑲᑭᐸᑭᑎᓂᑲᑌᑭᐣ ᐊᐦᓂ ᒪᒐᓂᐊᐧᐠ ᐊᓂᐣ ᒥᓇ 
ᐅᑫᐧᓂᐊᐧᐠ ᒪᐡᑭᑭᐃᐧ ᐊᓄᑭᓇᑲᓇᐠ ᑫᐃᔑ ᑭᑭᓄᐦᐊᒪᐊᐧᑲᓄᐊᐧᐨ ᐁᐧᑎ ᐊᓂ ᓂᑲᐣ ᑕᐱᐡᑯᐨ 
ᐅᑕ ᑲᔭ ᐊᐦᐃ ᒥᐡᑕᐦᐃ ᐃᐧᒋᐦᐃᐁᐧᐃᐧᐣ ᑲᓇᑕᐁᐧᐣᑕᑲᐧᐠ ᑭᐁᐧᑎᓄᐠ ᐅᐣᑌᕑᐃᔪ ᐊᓂᔑᓇᐯᐃᐧ 
ᑕᔑᑫᐃᐧᓇᐣ ᑲᐊᔭᑭᐣ ᐁᑲᐧ ᒥᓇ ᑫᒋᓇᐨ ᓇᓇᑐᐠ ᐅᓇᑕᓭᐃᐧᓂᐊᐧᐣ ᒋᐊᓄᑭᑌᓂᑭᐣ ᐃᐃᒪ 
ᐅᑕᔑᑫᐃᐧᓂᐊᐧᐠ ᑲᑕᑲᐧᓂᓂᑭᐣ᙮

ᐁᑲᐧ ᐅᐅᐁᐧ ᒪᐊᐧᑐᐡᑲᐃᐧᐣ ᐁᐦᐊᐠ ᑭᐱᔕᐊᐧᐠ ᐊᓂᔑᓇᐯᐃᐧ ᐅᓂᑲᓂᑕᒪᑫᐠ ᐁᑲᐧ 
ᐱᒧᒋᑫᐃᐧᑲᒥᑯᐣ, ᒣᑎᐦ ᓀᐦᐃᔑᐣ ᐅᒪ ᐅᐣᑌᕑᐃᔪ, ᐅᑭᑭᓄᐦᐊᒪᑫᐠ ᐁᑲᐧ ᐊᓄᑭᓇᑲᓇᐠ 
(NOSM), ᐁᑲᐧ ᐁᐦᐊᐠ ᐊᓂᔑᓇᐯᐠ ᓫᐁᐱᕑᐁᐣᐢ ᐊᓄᑭᓇᑲᓇᐠ (ARG) ᐁᑲᐧ ᒥᓇ 
ᑯᑕᑭᔭᐠ ᐊᓂᔑᓇᐯᐠ ᐸᑲᐣ ᑕᔑᑫᐃᐧᓇᐣ ᑲᑭᐱᐅᑎᓭᐊᐧᐨ ᐅᐅᒪ ᓀᑫᑲᒥᑯᐠ᙮

ᒥᓇ ᐅᐅᐁᐧ ᐃᐧᒋᐦᐃᐁᐧᐃᐧ ᐃᐧᑕᓄᑭᒥᑐᐃᐧᐣ ᑭᐅᓇᒋᑲᑌ ᒥᓇ ᑲᐧᔭᐠ ᒋᐃᐧᒋᐦᐃᐁᐧᒪᑲᐠ ᑭᐡᐱᐣ 
ᒪᐡᑲᐃᐧᓇᑲᐧᐠ ᐃᐧᒋᐦᐃᐁᐧᐃᐧᐣ ᐅᐅᒪ ᐅᒋ ᐃᐧᑕᓄᑭᒥᑐᐃᐧᐣ ᑲᐃᔑᐸᑯᓭᐣᑕᑲᐧᐠ ᐊᓂᐣ ᒪᔭᑦ 
ᐅᐅᐁᐧ ᐱᒧᒋᑫᐃᐧᐣ ᑫᐃᔑᓇᑲᐧᐠ (NOSM)᙮ ᐃᐡᑯᓄᐃᐧᑲᒥᐠ ᐁᐦᐊᐣ ᑲᔭ ᐅᑕᐸᒋᐦᐊᐣ 
ᐅᐃᐧᑕᓄᑭᒪᑲᓇᐣ ᒋᐃᐧᒋᐦᐃᑯᐊᐧᐨ ᐊᐣᑎ ᑫᐃᔑᒪᒋᐃᐧᒋᑲᑌᐠ ᐱᒧᒋᑫᐃᐧᐣ᙮

ᐅᐅᐁᐧ –ᐱᒥᓂᔕᐦᐊᐣ ᑭᑎᓇᐸᑕᒧᐃᐧᓇᐣ– ᑭᑭᓄᐦᐊᒪᑫᐃᐧᐣ ᑭᐸᑎᓂᑲᑌᑯᐸᐣ ᐃᐃᒪ ᐊᐦᐃᐠ 
ᐊᐧᔕᐡᐠ ᐅᓂᑲᑦ ᑕᔑᑫᐃᐧᓂᐠ 2003 ᑲᑭᐊᐦᑭᐊᐧᐠ᙮ ᐁᑲᐧ ᒥᓇ ᓂᔕᐧ ᑭᑐᒋᑲᑌ ᐅᐅᐁᐧ 
(NOSM) ᐊᓂᔑᓇᐯᐃᐧ ᐃᐧᑕᓄᑭᒥᑐᐃᐧᐣ ᒪᐊᐧᑐᐡᑲᐃᐧᐣ ᐅᐅᒪ: –ᒋᒥᒋᒥᓇᒪᐠ ᑲᐸᐊᐧᒋᑫᔭᐠ– 
ᐃᐃᒪ ᐸᐧᐟ ᐃᐧᕑᐃᔭᑦ ᑕᔑᑫᐃᐧᓂᐠ ᐃᐃᐁᐧ ᒣᑲᐧᐨ 2006 ᐁᑲᐧ –ᒋᐱᒪᑎᓯᑲᑕᒪᐠ ᑲᐸᐊᐧᒋᑫᔭᐠ– 
ᐃᐃᒪ ᓴᐟᐯᕑᐃ ᑭᒋᑕᐃᐧᓂᐠ ᐃᐃᐁᐧ ᒣᑲᐧᐨ 2011 ᑲᑭᐊᐦᑭᐊᐧᐠ᙮

ᐁᑲᐧ ᐅᑫᐧᓂᐊᐧᐣ ᒪᐊᐧᑐᐡᑲᐃᐧᓇᐣ ᓇᐱᐨ ᒥᔑᐣ ᐸᑯᓭᐣᑕᒪᐃᐧᓇᐣ ᐅᑭᐸᑭᑎᓇᓇᐊᐧ ᐁᐦᐊᐠ 
ᐊᐧᐃᐧᔭᐠ ᐅᐅᒪ ᑲᑭᐊᐧᐃᐧᒋᐦᐃᑕᐧᐊᐧᐨ ᐊᓂᐣ ᒥᓇ ᐅᐅᐁᐧ ᐱᒧᒋᑫᐃᐧᐣ (NOSM) 
ᑫᐃᔑ ᐱᒧᑐᐃᐧᐨ ᑲᐃᓇᑌᓂᐠ ᐅᐸᑯᓭᓂᒥᑯᓂᐊᐧ᙮ ᐁᑲᐧ ᐅᐅᒪ ᐊᔭᒥᐦᐃᑐᐃᐧᓂᐠ ᐅᒋ 
ᐃᐡᑯᓂᑲᓂᐃᐧᓂᐊᐧᐠ ᐁᑲᐧ ᑭᒋᐦᐊᔭᐠ ᐃᐃᒪ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐁᑲᐧ ᐅᑭᑭᓄᐦᐊᒪᑫᐠ 
ᒥᓇ ᐊᓄᑭᓇᑲᓇᐠ (NOSM) ᐃᐧᑕᓄᑭᒥᑎᐊᐧᐠ ᒥᓇ ᐅᑕᐸᒋᑐᓇᐊᐧ ᐃᐧᒋᐦᐃᐁᐧᐃᐧᓇᐣ 
ᑕᐱᐡᑯᐨ ᓇᓇᑲ ᐅᑫᐧᓂᐊᐧᐣ ᑫᑯᓇᐣ ᑲᐊᔭᓂᒥᐦᐃᑯᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐅᐅᒪ 
ᑭᐁᐧᑎᓄᐠ ᐅᐣᑌᕑᐃᔪ ᑲᑕᑲᐧᑭᐣ ᐁᑲᐧ ᐊᓂᐣ ᒥᓇ ᑫᑭᐅᒋ ᐃᐧᒋᐦᐃᔭᑲᓄᐊᐧᐸᐣ ᐅᐅᒪ ᒪᐡᑭᑭᐃᐧ 
ᐃᐡᑯᓄᐃᐧᓂᐠ ᐊᐦᐃ ᐅᑕ ᑲᔭ ᐊᓂᔑᓇᐯᐃᐧ ᐱᒪᑎᓱᐃᐧᐣ ᐁᑲᐧ ᒥᓇ ᐅᓄᑕᓭᐃᐧᓂᐊᐧᐣ ᑲᔭ ᒋᑭ 
ᑭᑭᓄᐦᐊᒪᑲᓂᐊᐧᓂᑭᐸᐣ᙮

–ᒥᓄᐱᒧᓴᑕᒥᐣ ᑲᑭᐃᐢᐦᐃ ᐸᐊᐧᒋᑫᔭᐠ– ᐅᑭᐊᓂᒧᑕᓇᐣ ᐊᐊᐧᔑᒣ ᐅᐅᐁᐧ ᒋᓇᓇᑲᒋᒋᑲᑌᐠ ᒥᓇ 
ᒋᐊᐧᐁᐧᑕᐦᐃᓂᑲᑌᐠ ᐅᐅᐁᐧ ᐃᐡᑯᓄᐃᐧᐣ ᑲᐃᔑᐱᒧᓴᑕᐠ ᐁᐦᐊᐠ ᐅᑕ ᑲᔭ ᐊᓂᔑᓇᐯᐠ ᑫᐃᐧᓇᐊᐧ 
ᑲᐃᔑᐃᐧᒋᐦᐃᑕᐧᓂᐨ ᒋᐊᐸᑕᓂᓂᐠ ᐅᐅᐁᐧ ᐅᒋ ᒪᐡᑭᑭᐃᐧ ᐱᒧᒋᑫᐃᐧᐣ ᑲᐃᔑᓭᐠ ᑭᐁᐧᑎᓄᐠ ᐁᑲ 
ᑌᐯᐤ ᑲᐧᔭᐠ ᐃᐧᒋᐦᐃᐁᐧᐃᐧᓇᐣ ᑲᑕᑲᐧᑭᐣ ᐃᐃᒪ ᓄᐱᒥᐠ ᑲᐊᔭᑭᐣ ᑕᔑᑫᐃᐧᓇᐣ᙮

ᐁᑲᐧ ᒥᓇ ᐱᑯ ᐅᑫᐧᓂᐊᐧᐣ ᓇᓇᑲ ᐸᑯᓭᐣᒋᑫᐃᐧᓇᐣ ᑲᑭᐃᐧᒋᐦᐃᐁᐧᐊᐧᐨ ᑲᑭᐸᑭᑎᓇᒧᐊᐧᐨ 
ᐅᐅᐁᐧ –ᒥᓄᐱᒧᓴᑕᒥᐣ ᑲᑭᐃᐢᐦᐃ ᐸᐊᐧᒋᑫᔭᐠ– ᐅᒋ ᐁᑲᐧ ᐅᐅᐁᐧ ᐱᒧᒋᑫᐃᐧᐣ (NOSM) 
ᐸᑯᓭᓂᒪᑲᓄᐃᐧ ᒋᐊᐸᒋᑐᒋᐣ ᐅᐅᐁᐧ ᐅᑕ ᑲᐃᔑ ᐸᑯᓭᐣᑕᑯᓯᐨ ᐊᓂᐣ ᒪᔭᑦ ᑫᐃᔑᐱᒧᒋᑫᐨ 
ᑕᐱᓀᑲ ᑭᒋᐃᐧᒋᐦᐃᐁᐧᐃᐧ ᑭᑭᓄᐦᐊᒪᑫᐃᐧᓂᓂ ᑲᐱᒧᑐᐃᐧᐨ᙮ ᐁᑲᐧ ᓇᐱᐨ ᐃᐧᓂᑯ ᑕᐊᓂᒪᓂᓂ 
ᑕᐱᓀᑲ ᐊᓄᑭᐃᐧᐣ ᒥᓇ ᔓᓂᔭᐃᐧ ᐱᒧᒋᑫᐃᐧᐣ ᑲᔭ ᑕᑲᓇᐊᐧᐸᒋᑲᑌᐊᐧᓄᐣ᙮ ᐁᑲᐧ ᐅᐅᐁᐧ 
ᐱᒧᒋᑫᐃᐧᐣ (NOSM) ᐊᔕ ᒥᐡᑕᐦᐃ ᑫᑯᓇᐣ ᑲᐡᑭᑕᒪᑫ ᐅᐅᐁᐧ ᒣᑲᐧᐨ ᐊᐦᐃᐣ ᑲᔭ 
ᐊᓂᔑᓇᐯᐃᐧ ᑕᔑᑫᐃᐧᐣ ᐅᑎᑭᑐᐃᐧᓇᐣ ᐅᑕᐸᒋᑐᐃᐧᓇᐣ᙮ ᐁᑲᐧ ᐅᐅᐁᐧ ᐅᐱᒥ ᐊᓄᑭᑕᒪᑫᐃᐧᐣ 
ᐊᐊᐧᔑᒣ ᐱᑯ ᑲᐧᔭᐠ ᐅᐃᐧᑕᓄᑭᒪᐣ ᑯᑕᑭᔭᐣ ᓇᓇᑲ ᐅᐃᐧᑕᓄᑭᒪᑲᓇᐣ᙮

ᒪᐊᐧᑐᐡᑲᐃᐧᐣ  ᐸᑯᓭᐣᒋᑫᐃᐧᓇᐣ

ᒪᐊᐧᑐᐡᑲᐃᐧᐣ  ᐸᑯᓭᐣᒋᑫᐃᐧᓇᐣ
1) ᑎᐦᑎᐸᒋᒧᐨ ᐅᐊᐧᐁᐧ ᐱᒧᒋᑫᐃᐧᐣ (NOSM) ᓇᓇᑲ ᐅᑐᑕᒧᐃᐧᓇᐣ ᐅᑫᐧᓂᐊᐧᐣ ᓂᓴᐧᓱ 
ᑫᑯᓇᐣ ᑲᐊᓄᑲᑕᑭᐣ:

 • ᑲᐱᑎᑲᓇᑲᓄᐃᐧᐨ ᐃᐡᑯᓄᐃᐧᓂᐠ

 • ᑲᐊᔭᒥᐦᐃᑐᓇᓂᐊᐧᐠ

 • ᑕᔑᑫᐃᐧᐣ ᑲᐃᐧᑕᓄᑭᒥᑐᐊᐧᐨ

 • ᑭᑭᓄᐦᐊᒪᑫᐃᐧᐣ ᑲᐃᓇᑌᐠ

 • ᐊᓂᔑᓇᐯ ᒥᓄᔭᐃᐧᐣ ᓇᓇᑲᒋᒋᑫᐃᐧᐣ

 • ᑲᑭ ᑭᔑᐢᑯᓄᐃᐧᐨ ᐱᒧᒋᑫᐃᐧᐣ

 • ᐃᐡᑯᓄᐃᐧᐣ ᐱᒧᒋᑫᐃᐧᓂᐠ

2) ᒋᓇᓇᑲᒋᒋᑲᑌᐠ ᑲᐊᐱᑕᓄᑭᑕᒪᑫᐨ ᐅᐊᐧᐁᐧ ᐱᒧᒋᑫᐃᐧᐣ (NOSM) ᒥᓇ ᐱᑯ 
ᑲᐊᐸᒋᑐᒋᐣ ᐸᑯᓭᐣᑕᒪᐃᐧᓇᐣ ᐃᐃᒪ ᒪᐊᐧᑐᐡᑲᐃᐧᓂᐠ ᑲᑭᐅᑎᓭᒪᑲᓂᓂᑭᐣ ᐃᐃᐁᐧᑎ ᐱᓂᑲᐣ᙮

3) ᒥᓇ ᒋᐊᐧᐁᐧᓇᑐᐊᐧᐨ ᒪᐊᐧᒋᐦᐃᑐᐃᐧᐣ ᐁᐦᐊᐠ ᐊᓂᔑᓇᐯᐠ ᒋᐸᑭᑎᓇᒥᐊᐧᐨ ᐅᑭᑫᐣᑕᒪᐃᐧᓂᐊᐧ, 
ᐅᑎᓀᐣᑕᒧᐃᐧᓂᐊᐧ ᒥᓇ ᐅᐸᑯᓭᐣᑕᒧᐃᐧᓂᐊᐧ ᒋᐊᐸᑕᑭᐣ ᐅᐅᒪ ᐱᒧᒋᑫᐃᐧᓂᐠ ᐅᒋ᙮

ᒥᓄᐱᒧᓴᑕᒥᐣ ᑲᑭᐃᐢᐦᐃ ᐸᐊᐧᒋᑫᔭᐠ ᐁᑭᔑᑲᐠ ᐯᔑᐠ
ᐊᐱᑕᐊᐧᐣ, ᐸᓯᑲᐧᐦᐅ ᐱᓯᑦ 13th, 2014:

ᐁᑲᐧ ᐅᐅᐁᐧ –ᒥᓄᐱᒧᓴᑕᒥᐣ ᑲᑭᐃᐢᐦᐃ ᐸᐊᐧᒋᑫᔭᐠ– ᒪᐊᐧᑐᐡᑲᐃᐧᐣ ᐁᐦᐊᐠ ᑲᔭ ᒐᐱᓫᐅ ᑫᕑᐃ 
ᑕᔑᑫᐃᐧᐣ ᐁᑲᐧ ᑲᔭ ᑕᐃᐧᐣ ᒐᐱᕑᐅ ᑫᕑᐃ ᑫᐃᐧᓇᐊᐧ ᑭᐸᑭᑎᓇᑲᓄᐊᐧᐠ ᓇᐣᑕ ᒋᐊᐦᐃᑭᑐᐊᐧᐨ᙮ 
ᐁᑲᐧ ᒥᓇ ᐅᑫᐧᓂᐊᐧᐠ ᓇᓇᑲ ᐊᐃᐧᔭᐠ ᑲᑭᐃᐧᒋᐦᐃᑕᐧᐊᐧᐨ ᐁᐦᐊᐠ ᑫᐃᐧᓇᐊᐧ (NOSM) 
ᐊᓄᑭᓇᑲᓇᐠ ᑭᐃᐧᑕᐱᒥᐁᐧᐊᐧᐠ ᐃᐃᐁᐧ ᒣᑲᐧᐨ ᒪᒪᐤ ᓇᓇᑲ ᑫᑯᓇᐣ ᒥᓇ ᐸᑯᓭᓂᒧᐃᐧᓇᐣ 
ᑲᑭᐊᓂᒧᑌᑭᐣ ᐅᑫᐧᓂᐊᐧᐣ ᐅᑕ ᑐᑲᐣ:

1)ᐁᑲᐧ ᒥᓇ ᒋᑲᓇᐊᐧᐸᒋᑲᑌᓂᐠ ᐊᓂᔑᓇᐯᐠ ᑲᐅᒋᐊᓂᒥᓭᓂᐠ ᒥᓇ ᒋᒥᒋᒥᓂᑲᑌᓂᐠ 
ᑲᐱᑎᑫᓭᐊᐧᐨ ᐃᐡᑯᓄᐃᐧᓂᐠ ᐃᐃᒪ NOSM;

2)ᒋᐃᐧᒋᐦᐃᔭᑲᓄᐊᐧᐨ ᐊᓂᔑᓇᐯᐠ ᒋᑭᔑᑐᐊᐧᐨ ᒪᐡᑭᑭᐃᐧ ᐃᐡᑯᓄᐃᐧᐣ ᐃᐃᒪ ᑭᐁᐧᑎᓄᐠ 
ᐅᐣᑌᕑᐃᔪ; ᐁᑲᐧ,

3)ᒥᓇ ᒥᔑᐣ ᐊᓂᔑᓇᐯᐃᐧ ᒪᐡᑭᑭᐃᐧᓂᓂᐊᐧᐠ ᒋᐊᓄᑭᐊᐧᐨ ᓄᐱᒥᐠ ᓂᑫ ᒥᓇ ᑭᐁᐧᑎᓄᐠ 
ᐊᓂᔑᓇᐯᐃᐧ ᑕᔑᑫᐃᐧᓇᐣ ᑲᐊᔭᓂᑭᐣ᙮ 

ᐁᑭᔑᑲᐠ ᓂᔑᐣ
ᓂᐃᐧᑭᔑᑲ, ᐸᓯᑲᐧᐦᐅ ᐱᓯᑦ 14th, 2014:

ᐁᑭᔑᑲᐠ ᓂᔑᐣ ᐊᐦᐃ ᑲᔭ ᑲᑲᓇᑕᐠ ᐃᐡᑯᑌ ᒋᒪᒋᐁᐧᐸᐦᐃᑲᑌ ᒥᓇ ᐃᐧᐸᐨ ᑲᑫᑭᔐᐸᔭᐠ 
ᑭᒪᐊᐧᑐᐡᑲᓂᐊᐧᐣ ᐁᑲᐧ ᑕᐧᑦ ᐸᐤᐅᓫ ᑲᑭᓂᑲᓂ ᐊᔭᒥᐨ ᐊᐦᐃᐠ ᑭᐅᒋ ᐊᐱᑕᐃᐧᑯᔑᔕᐣ 
ᐱᒧᒋᑫᐃᐧᐣ ᐅᐣᑌᕑᐃᔪ ᐁᑲᐧ ᐅᑭᐊᐧᐃᐧᓇᐣ ᑲᑭᐊᔭᒥᓂᐨ ᑲᑫᑭᔐᐸᔭᓂᐠ᙮

ᑲᑭᐃᐧᒋᐦᐃᑕᐧᐊᐧᐨ ᐁᐦᐊᐣ ᓂᐡᑕᑦ ᐅᑭᐊᔭᒥᐦᐃᑯᐊᐧᐣ ᑕᐧᐠᑐᕑ ᐃᐡᐟᑕᐢᓭᕑ ᐃᐧᐣ ᐅᐅᐁᐧ 
NOSM ᑲᓂᑲᓂᐡᑲᐠ ᒥᓇ ᐱᐅᑕᓇᐠ ᐅᐅᐁᐧᓂ NOSM ᐁᑭᐊᓂᒧᑕᐠ ᒥᓇ ᐊᐣᑎ 
ᑲᐃᔑᒪᒐᒪᑲᓂᓂᐠ᙮ ᐅᑭᐃᐧᑕᐣ ᐁᑭᒋᐦᐃᓀᐣᑕᑲᐧᐠ ᑕᔑᑫᐃᐧᐣ ᑫᐃᐧᐣ ᑲᐸᑭᑎᓇᑭᐣ

ᐅᐸᑯᓭᐣᑕᒧᐃᐧᓇᐣ ᐅᐅᒪ ᑕᐱᐡᑯᐨ ᒪᐊᐧᑐᐡᑲᐃᐧᓂᐠ ᑲᐅᑎᓭᒪᑲᓂᓂᑭᐣ᙮ ᐁᑲᐧ ᐊᐱᐣ ᑕᐧᐠᑐᕑ 
ᒪᕑᐡ ᑐᑲᐠ ᑲᐊᓂᐊᓂᑫ ᓂᑲᓂᐡᑲᐠ ᐃᐧᓂᐡᑕᑦ ᑭᐊᔭᒥ ᐊᒥᐁᐧ ᐱᑯ ᑫᐃᐧᐣ ᑲᐃᑭᑐᐨ ᒪᐊᐧᐨ 
ᑲᐃᐧᒋᐦᐃᑕᐧᐊᐧᐨ ᐅᐸᑯᓭᐣᑕᒧᐃᐧᓂᐊᐧ ᐁᑭᒋᐦᐃᓀᐣᑕᑲᐧᓂᓂᐠ ᒥᓇ ᐱᑯ ᐊᐣᑎ ᐅᑫᐧᓂᐊᐧᐣ 
ᐸᑯᓭᐣᑕᒧᐃᐧᓇᐣ ᑫᑭᐃᔑ ᒪᒋᐃᐧᒋᑲᑌᓂᑭᐣ᙮

ᐊᓂᔑᓇᐯᐃᐧ ᐅᐃᐧᒋᐦᐃᐁᐧᐠ ᒥᓇ ᐅᑕᔭᒧᐠ ᐅᕑᓯ ᒪᐡᑭᑐ ᐁᑲᐧ ᒉᒥᐢ ᒪᐧᕑᐊᐢ ᑫᐃᐧᓇᐊᐧ 
ᐅᑭᐊᓂᒧᑕᓇᐊᐧ ᑲᐱᐃᔑ ᑭᑫᐣᑕᒧᐊᐧᐨ ᐁᐦᐊᐣ ᐅᐡᑲᑎᓴᐣ ᑲᐱᒥ ᐊᐧᐃᐧᒋᐦᐃᔭᐊᐧᐨ ᐊᐣᑎ 
ᑫᐅᒋᒥᓄᓭᓂᐨ ᐅᐱᒪᑎᓱᐃᐧᓂᐊᐧᐠ ᐅᒋ᙮ ᒥᓇ ᑭᐃᐧᑕᒧᐊᐧᐠ ᐊᐊᐧᓀᓇᐣ ᑲᑭᐱᑭᒋᐦᐃᓀᓂᒪᐊᐧᐨ 
ᑲᐱ ᐊᐊᐧᔑᔑᐃᐧᐊᐧᐨ ᐊᒥᐅᒪ ᐊᐊᐧᔑᐢ ᑲᑭᐅᒋ ᒥᓄᓭᐨ ᒣᑲᐧᐨ ᑲᐱᒥᑭᐨ᙮

ᑲᑭᓂᑲᓂᐡᑲᐠ ᑲᐃᐧᒋᑲᑌᑭᐣ ᑭᑭᓄᐦᐊᑫᐃᐧᓇᐣ, ᑎᓇ ᐊᕑᑦᐃᐡᑕᐧᐣᐠ, NOSM ᐅᐊᐧᐁᐧᓇᒋᑫ, 
ᐊᓂᔑᓇᐯ ᐱᒧᒋᑫᐃᐧᓇᐣ, ᐁᑲᐧ ᑭᐦᑦ ᑕᓂᔭᕑᐟ, NOSM ᐅᐊᐧᐁᐧᓇᒋᑫ, ᐊᔭᒥᐦᐃᑐᐃᐧᐣ 
ᐅᑭᐸᑭᑎᓇᓇᐊᐧ ᐁᑭᒪᒪᐃᐧ ᐊᓂᒧᑕᒧᐊᐧᐨ –ᐃᐧᒋᐦᐃᐁᐧᐃᐧᐣ ᑲᓂᓇᒥᓭᐠ– ᐁᐊᐧᐸᒋᑲᑌᐠ ᐁᐦᐊ 
ᑕᔑᑫᐃᐧᐣ ᐅᒋᐦᐃᐁᐧᐃᐧᐣ ᒥᓇ ᓇᑲᐁᐧᔑᒋᑫᐃᐧᓇᐣ ᒪᐊᐧᐨ ᐃᑭᒋᐦᐃᓀᐣᑕᑲᐧᑭᐣ ᐅᐅᒪ ᒪᐡᑭᑭᐃᐧ 
ᑭᑭᓄᐦᐊᒪᑫᐃᐧᓂᐠ ᐅᒋ᙮ ᐁᑲᐧ ᐅᑭᒪᒪᐃᐧ ᑲᓇᐊᐧᐸᑕᓇᐊᐧ ᐊᓂᐣ ᑲᑭᐱᐃᔑᓭᑭᐣ ᐅᑫᐧᓂᐊᐧᐣ 
ᐱᐅᑕᓇᐠ NOSM ᐊᓂᔑᓇᐯᐃᐧ ᐃᐧᑕᓄᑭᒥᑐᐃᐧᐣ ᒪᐊᐧᑐᐡᑲᐃᐧᓇᐣ ᐊᐦᐃᐣ ᑲᔭ ᑲᒪᐡᑲᐊᐧᑭᐣ 
ᒥᓇ ᑲᒥᓄᓭᑭᐣ ᐸᑯᓭᐣᑕᒪᐃᐧᓇᐣ ᐅᑭᑲᓇᐊᐧᐸᑕᓇᐊᐧ ᐊᓂᐣ ᒪᔭᑦ ᑫᑭᐦᐃᓇᐸᒋᒋᑲᑌᑭᐣ᙮ ᐁᑲᐧ 
ᐅᑫᐧᓂᐊᐧᐣ ᒪᐊᐧᑐᐡᑲᐃᐧᓇᐣ ᐅᐅᐁᐧ ᑫᐃᔑᓂᑲᑌᐊᐧᓄᐣ –ᐱᒥᓂᔕᐦᐊᐣ ᑭᑎᓇᐸᑕᒧᐃᐧᓇᐣ– 
(2003), –ᒋᒥᒋᒥᓇᒪᐠ ᑲᐸᐊᐧᒋᑫᔭᐠ– (2006), ᒥᓇ –ᒋᐱᒪᑎᓯᑲᑕᒪᐠ ᑲᐸᐊᐧᒋᑫᔭᐠ– (2011) 
ᐁᑲᐧ ᐅᑫᐧᓂᐊᐧᐣ ᑲᓇᑕᐁᐧᐣᑕᑲᐧᑭᐣ:

1) ᒥᓄᔭᐃᐧᐣ ᒪᒪᑕᐃᐧ ᑭᑫᐣᒋᑫᐃᐧᓇᐣ ᓂᐱᐣ ᑭᑭᓄᐦᐊᒪᑫᐃᐧᓇᐣ

2) ᒋᐊᐸᑕᐠ ᐊᓂᔑᓇᐯᐃᐧ ᐃᔑᒋᑫᐃᐧᓇᐣ ᒥᓇ ᑭᑭᓄᐦᐊᒪᑫᐃᐧᓇᐣ ᐃᐃᒪ ᐃᐡᑯᓄᐃᐧ 
ᐃᔑᒋᑫᐃᐧᓂᐠ 

3) ᒋᐊᓂᒧᑕᒪᐊᐧᑲᓄᐊᐧᐨ ᑭᐦᒋᑫᑯᓇᐣ ᐅᑭᑫᐣᑕᓱᐠ ᐊᒪᐧᔦ  CBM 106 ᐊᓄᑭᐃᐧᓂᐠ 
ᐃᔑᐅᓇᓴᑲᓄᐊᐧᐨ;

4) ᒋᐅᓇᒋᑲᑌᐠ ᐊᐦᐃ ᓇᓇᑲᒋᒋᑫᐃᐧ ᑌᓴᐦᐱᐃᐧᐣ ᐁᐦᐊᐣ ᐊᓂᔑᓇᐯᐃᐧ ᑕᔑᑫᐃᐧᓇᐣ 
ᒋᐃᐧᑕᓄᑭᒪᐨ ᐊᐦᐃᐠ ᐅᒋ ᐱᒧᒋᑫᐃᐧ ᐅᓇᒋᑫᐃᐧᓂᐠ ᒥᓇ ᐸᑯᓭᐣᑕᒪᐃᐧᓂᐠ ᑕᐱᓀᑲ 
ᓇᓇᑲᒋᒋᑫᐃᐧᐣ ᐅᐅᒪ ᑕᔑᑫᐃᐧᓂᐠ ᑕᐅᒋᒪᑲᐣ; ᐁᑲᐧ,

5)–ᑭᒋᐦᐊᔭᐠ ᐃᐡᑯᓄᐃᐧᓂᐠ ᒋᐊᔭᐊᐧᐨ– ᐱᒧᒋᑫᐃᐧᐣ

ᑲᑭ ᐊᓂ ᐃᐡᑲᐧ ᐊᔭᒥᐊᐧᐨ ᐅᑭᐃᐧᑕᓇᐊᐧ ᑲᐃᐧᒋᐦᐃᐁᐧᐊᐧᐨ ᐅᑎᑭᑐᐃᐧᓂᐊᐧ 
ᐁᑭᒋᐦᐃᓀᐣᑕᑲᐧᓂᓂᐠ ᒥᐡᑯᐨ ᐅᐊᐧᐁᐧ ᐱᒧᒋᑫᐃᐧᐣ (NOSM) ᑲᐃᔑᐸᑯᓭᐣᑕᑯᓯᐨ ᑲᐧᔭᐠ 
ᒋᐃᔑᓭᓂᐠ ᐅᐃᐧᒋᐦᐃᐁᐧᐃᐧᐣ ᒥᓇ ᐱᑯ ᑲᐧᔭᐠ ᑫᑯᓇᐣ ᐅᒪᒋᒋᑲᑌᐊᐧᓄᐣ ᑲᒥᓄᓴᐦᐃᐁᐧᒪᑲᑭᐣ᙮

ᑲᐃᐧᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ
ᐁᑲᐧ ᐅᐅᐁᐧ ᐱᒧᒋᑫᐃᐧᐣ (NOSM) ᐅᑭᐸᑭᑎᓇᓇᐣ ᑲᐃᐧᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ 
ᒥᓇ ᐱᑯ ᐊᓂᐣ ᐊᔕ ᑲᐃᔑᒪᐡᑲᐃᐧ ᒪᒐᒪᑲᐠ ᐅᐅᐁᐧ ᐃᐡᑯᓄᐃᐧᐣ ᐊᐱᐣ ᐅᑕ ᐃᐡᑲᐧᔭᐨ 
ᑲᑭᒪᐊᐧᑐᐡᑲᓂᐊᐧᑭᐸᐣ ᐊᓂᐣ ᒥᓇ ᐅᐅᐁᐧ ᐱᒧᒋᑫᐃᐧ ᐸᑯᓭᓂᒧᐃᐧᐣ ᐁᐃᔑ ᐃᐧᒋᐦᐃᔭᑲᓄᐊᐧᑫᐧᐣ 
ᐊᓂᔑᓇᐯᐃᐧ ᑕᔑᑫᐃᐧᓇᐣ᙮ ᐁᑲᐧ ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᓇᐣ ᑲᑭᐊᓂᒧᒋᑲᑌᑭᐣ

a) ᐱᐅᑕᓇᐠ ᐊᓂᔑᓇᐯᐃᐧ ᑕᔑᑫᐃᐧᐣ ᑲᑭᐸᑭᑎᓇᐠ ᐸᑯᓭᐣᒋᑫᐃᐧᓇᐣ;

b) ᐊᓂᐣ ᐊᔕ ᒪᒋᒋᑫᐃᐧᓇᐣ ᐁᐃᔑᓭᑭᐣ ᐅᐅᐁᐧ ᒣᑲᐧᐨ;

c) ᐊᓂᐣ ᒥᓇ ᐊᔕ ᐁᐃᔑᓇᑲᐁᐧᔑᒋᑲᑌᑭᐣ ᐅᑫᐧᓂᐊᐧᐣ ᐱᐅᑕᓇᐠ ᐸᑯᓭᐣᒋᑫᐃᐧᓇᐣ ᒥᓇ 
ᑐᑕᒧᐃᐧᓇᐣ᙮

ᐁᑲᐧ ᑲᑭᐃᐡᑲᐧ ᑕᑎᐸᒋᒧᓇᓂᐊᐧᐠ ᐅᑫᐧᓂᐊᐧᐠ ᐊᐃᐧᔭᐠ ᑲᑭᐱᔕᐊᐧᐨ ᑭᒪᒥᑕᓯᐊᐧᐠ (ten) 
ᑲᑭ ᒪᒪᐤ ᐃᐧᑕᐱᒥᑐᐊᐧᐨ ᒋᓇᓇᑲᒋᑐᐊᐧᐨ ᒥᓇ ᒋᑲᓄᑕᒧᐊᐧᐨ ᐅᑫᐧᓂᐊᐧᐣ ᓇᓇᑐᐠ ᑫᑯᓇᐣ 
ᑲᑭᐊᓂᒧᑕᒪᐊᐧᑲᓄᐊᐧᐨ᙮ ᐁᑲᐧ ᑕᑎᐸᒋᒧᐃᐧᓇᐣ ᓂᔭᓂᔕᐱᐊᐧ (15) ᐁᐊᑎᓭᐠ ᑭᑐᒋᑲᑌᐊᐧᓄᐣ 
ᐁᑲᐧ ᐊᐱᑕᐊᐧᑲᓭ ᒪᒪᐤ ᑭᐸᑭᑎᓂᑲᑌ ᒋᑲᓄᒋᑲᑌᑭᐣ ᐅᓀᓂᐊᐧᐣ᙮

ᑲᐱᑎᑲᓇᑲᓄᐊᐧᐨ ᐃᐡᑯᓄᐃᐧᓂᐠ ᑎᐸᒋᒧᐃᐧᐣ – ᑕᐧᐠᑐᕑ ᐅᐃᐧᐣ ᐱᕑᐊᐢ:
ᐁᑲᐧ (NOSM) ᐱᒧᒋᑫᐃᐧᐣ ᑲᐱᑎᑲᓇᑲᓄᐃᐧᐨ ᐃᐡᑯᓄᐃᐧᓂᐠ ᐁᐦᐊ ᑕᐧᐠᑐᕑ ᐅᐃᐧᐣ ᐱᕑᐊᐢ 
ᑲᑭᐊᓂᒧᐃᐧᑕᐠ ᐁᑲᐧ ᐃᐧᐣ ᒪᔭᑦ ᑲᑭᓂᓯᑕᐃᐧᓂᐠ ᑲᐧᔭᐠ ᒋᓇᓇᑲᒋᒋᑲᑌᐠ ᒥᓇ ᒋᓂᓯᑕᐃᐧᓂᑲᑌᐠ 
ᐊᓂᐣ ᐁᑕᓯᐊᐧᑫᐧᐣ ᐁᐧᑎ ᑭᐁᐧᑎᓄᐠ ᐅᐣᑌᕑᐃᔪ ᐊᐃᐧᔭᐠ ᑲᐃᔑᑲᐯᔑᐊᐧᐨ᙮ ᐁᑲᐧ ᒥᓇ 
ᐅᑭᐅᒋᐊᓂᒧᑕᐣ ᐅᑎᐢᑯᓂᐠ ᑲᐅᓂᓇᑲᓄᐊᐧᐨ ᐅᐅᒪ (NOSM) ᐱᒧᒋᑫᐃᐧᓂᐠ ᒪᐡᑭᑭᐃᐧ 
ᐃᐡᑯᓄᐃᐧ ᑭᑭᓄᐦᐊᒪᑫᐃᐧᓂᐠ ᐁᐡᑲᑦ ᐁᐅᒋᓄᑕᓭᑭᐣ ᑫᑯᓇᐣ ᐁᐦᐊᐠ ᑭᐁᐧᑎᓄᐃᐧ ᐅᑎᐢᑯᓂᐠ 
ᑲᐊᓂᒥᐦᐃᑯᐊᐧᐨ ᐁᑲᐧ ᓇᐊᐧᐨ ᐃᑫᐧᓂᐊᐧᐠ ᑲᐃᓀᓂᒪᑲᓄᐊᐧᐨ ᒋᑭᔑᐢᑯᓄᐊᐧᐨ ᐊᐦᐃᐠ ᑭᐁᐧᑎᓄᐠ 
ᐁᑲᐧ ᓂᑲᑌ ᑕᐃᐧᓂᐠ ᑲᑲᐯᔑᐊᐧᐨ ᐁᐅᑕᐱᓇᑲᓄᐊᐧᐨ ᐁᐦᐊᐠ ᐅᑕ ᑲᔭ ᑲᐃᓇᑲᓄᐊᐧᐨ 
ᐅᒧᐢᑭᓀᐱᐦᐃᑫᐠ ᐊᐦᐃᐠ ᑭᐁᐧᑎᓄᐠ ᐅᐣᑌᕑᐃᔪ ᐁᕑᐅᓫ ᐁᑲᐧ ᑭᒋᐱᑲᐧᒋᓄᐱᒥᐠ ᑲᐅᒋᐊᐧᐨ ᐅᐅᒪ 
ᒥᓯᐁᐧ ᑲᓇᑕ᙮

–ᐊᓂᔑᓇᐯᐠ–᙮

ᐁᑲᐧ ᐁᑭᒋᐃᓀᐣᒋᑲᑌᓂᐠ ᐱᐅᑕᓇᐠ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐅᐸᑯᓭᐃᐧᓂᒧᐃᐧᓂᐊᐧᐣ ᐁᑲᐧ 
ᑕᐧᐠᑐᕑ ᐱᕑᐊᐢ ᒥᓇ ᐅᐅᐁᐧ ᐅᑭᐅᒋᐃᐧᑕᐣ ᐊᓂᐣ ᑫᑐᒋᑲᑌᐠ:

a) ᐁᑲᐧ ᐅᑫᐧᓂᐊᐧᐠ ᑲᒪᒪᐃᐧ ᐃᐧᑕᓄᑭᒥᑐᐊᐧᐨ ᑲᐅᓂᓇᐊᐧᐨ ᐅᑎᐢᑯᓂᐣ ᐃᔑᓭᓂ ᓇᓇᑐᐠ 
ᑫᑯᓇᐣ ᒋᐅᔑᑐᐊᐧᐨ ᒥᓇ ᐱᑯ ᐅᐡᑭᐊᐸᒋᒋᑲᓇᐣ ᒋᐊᐸᒋᑐᐊᐧᐨ (ᑐᑲᐣ ᒪᒪᑕᐃᐧ ᐱᐊᐧᐱᐠ);

b) ᐅᐡᑲᑎᓴᐠ ᑲᑲᓇᐊᐧᐸᒪᑲᓄᐊᐧᐨ ᐃᐧᑕᓄᑭᒥᑐᐃᐧᐣ ᐁᐦᐃᐣ ᐊᓂᔑᓇᐯ ᐱᒧᒋᑫᐃᐧᐣ 
ᐅᓂᑲᓂᐢᑲᑯᐊᐧᐣ ᐁᑲᐧ ᑲᒪᒪᐃᐧ ᐃᐧᑕᓄᑭᒥᑐᐊᐧᐨ ᐅᓂᓂᑫᐣ ᐅᑐᒋᐃᐧᒋᐦᐃᑯᐊᐧᐣ᙮; ᐁᑲᐧ,

c) ᒥᓇ ᒪᒪᑕᐃᐧ ᐱᐊᐧᐱᑯᐠ ᑲᐅᒋᓇᑲᒋᐦᐃᔭᑲᓄᐊᐧᐨ ᐅᑎᐢᑯᓂᐠ/ᐅᒧᐡᑭᓀᐱᐦᐃᑫᐠ ᐊᔕ 
ᑭᐅᔑᒋᑲᑌ᙮

ᑕᐧᐠᑐᕑ ᐱᕑᐊᐢ ᐅᑭᐃᐧᑕᐣ ᐊᔕ ᐁᑕᑲᐧᐠ ᐊᐦᐃ ᐅᓇᒋᑫᐃᐧᐣ ᐁᐦᐊᐠ ᐅᑕ ᒥᔑᐣ ᐊᓂᔑᓇᐯᐠ 
ᒋᒧᐡᑭᓀᐱᐦᑫᐊᐧᐨ ᒪᐡᑭᑭᐃᐧ ᐃᐡᑯᓄᐃᐧᓂᐠ (NOSM) ᒥᓇ ᐱᑯ ᑲᐧᔭᐠ ᒋᐱᑎᑲᓇᑲᓄᐊᐧᐨ 
ᐃᐡᑯᓄᐃᐧᓂᐠ ᒋᐃᔑᓇᑲᐧᓂᓂᐠ ᐁᑲᐧ ᑲᐧᓂᐣ ᐅᐅᐁᐧ ᑕᑭᐅᒋᐃᔑᓇᑲᐧᓯᓄᐸᐣ ᑭᐡᐱᐣ ᐁᑲ 
ᑲᐧᔭᐠ ᑫᑯᐣ ᑭᐅᒋᐅᓇᑌᑯᐸᓀᐣ ᐁᑲᐧ ᒥᓇ ᑲᐧᔭᐠ ᒪᒪᐃᐧ ᐃᐧᑕᓄᑭᒥᑐᐃᐧᐣ ᐁᑭᐃᔑᓭᐠ ᒣᑲᐧᐨ 
ᑲᐱᒥᐅᓇᒋᑲᓂᐊᐧᐠ᙮

ᑲᐊᔭᒥᐦᐃᑐᓇᓂᐊᐧᐠ ᑎᐸᒋᒧᐃᐧᐣ, ᑭᑦ ᑌᐤᓇᕑᐟ:
ᑭᑦ ᑌᐤᓇᕑᐟ, NOSM ᐅᐊᐧᐁᐧᓇᒋᑫ, ᐊᔭᒥᐦᐃᑐᐃᐧᐣ, ᐅᑭᐃᐧᑕᐣ ᐊᔕ ᒥᔑᐣ ᑫᑯᓇᐣ 
ᐁᑭᑲᐡᑭᒋᑲᑌᑭᐣ ᒥᓄᓭᐃᐧᓇᐣ ᐅᐅᒪ  NOSM ᐊᔭᒥᐦᐃᑐᐃᐧᓂᐠ ᐅᒋ ᑕᐱᓀᑲ ᑲᔭ 
ᐊᐦᐃᐣ ᐸᑯᓭᓂᒧᐃᐧᓇᐣ ᑲᓇᐊᐧᐸᒋᑲᑌᐊᐧᓄᐣ ᐱᐅᑕᓇᐠ ᐊᐦᐃᐣ ᐊᓂᔑᓇᐯᐃᐧ ᐃᐧᑕᓄᑭᒥᑐᐃᐧᐣ 
ᒪᐊᐧᑐᐡᑲᐃᐧᓇᐣ ᑲᑭᐱᑐᒋᑲᑌᑭᐣ᙮ ᐊᐦᐃᐣ ᑲᔭ ᐅᑭᐃᐧᑕᓇᐣ ᐊᐊᐧᔑᒣ ᑲᐧᔭᐠ ᑲᐃᔑᓇᑲᐧᐠ 
ᑭᑭᓄᐦᐊᒪᑫᐃᐧᐣ, ᐱᒧᒋᑫᐃᐧᐣ, ᐊᐸᒋᒋᑲᓇᐣ ᐁᑲᐧ ᑲᔭ ᐊᐊᐧᔑᒣ

ᐊᐦᐃ ᒪᒪᑕᐃᐧ ᐱᐊᐧᐱᑯᐃᐧ ᐊᐸᒋᒋᑲᓇᐣ ᐁᔭᐸᑕᑭᐣ – ᒥᓇ ᐅᐡᑭ ᐃᐧᒋᐦᐃᐁᐧᓇᐣ ᐁᐊᔭᑭᐣ, ᒥᓇ 
ᐃᐧᑕᓄᑭᒥᑐᐃᐧᐣ, ᐁᑲᐧ ᒥᓇ ᑎᐸᒋᒧᐃᐧᐣ ᐁᑕᑲᐧᐠ – ᐊᐦᐃᐣ ᑲᔭ ᒪᓯᓇᑌᓯᒋᑫᐃᐧ ᐊᐸᒋᒋᑲᓇᐣ᙮ 
ᐁᑲᐧ ᒥᓇ ᐊᐦᐃᐣ ᑭᐊᐧᐸᑕᐦᐃᐁᐧ NOSM ᐊᔭᒥᐦᐃᑐᐃᐧᐣ ᐱᒧᒋᑫᐃᐧᐣ ᑲᑭᐅᑕᐱᓇᑭᐣ ᑐᑲᐣ 
ᐊᓂᔑᓇᐯᐃᐧ ᒧᐡᑭᓀᐱᐦᐃᑲᓇᐣ ᑲᑭᓇᑐᒋᑲᑌᑭᐣ ᒥᓇ ᑕᔑᑫᐃᐧᓇᐣ ᑲᑭᐃᐧᒋᐦᐃᑕᐧᐊᐧᐨ᙮ ᒥᓇ 
ᑭᐦᐃᑭᑐ ᐊᐊᐧᔑᒣ ᐃᐡᑯᓄᐃᐧ ᐃᐧᒋᐦᐃᐁᐧᐃᐧᐣ ᒋᐊᓄᑲᑌᐠ ᒥᓇ ᒋᒪᐡᑲᐃᐧᓇᑲᐧᐠ ᐅᐅᒪ ᑲᐅᒋᐱᒥ 
ᐊᐧᐃᐧᑕᓄᑭᒥᑐᓇᓂᐊᐧᐠ ᐊᐦᐃᐠ ᐅᒋ ᐱᒥ ᐊᔭᒥᐦᐃᑐᐃᐧᓂᐠ᙮

ᑕᔑᑫᐃᐧᐣ ᑲᐃᐧᑕᓄᑭᒥᑐᐊᐧᐨ ᑎᐸᒋᒧᐃᐧᐣ, ᑕᐧᐠᑐᕑ ᑌᐱᐟ ᒪᕑᐊᐢ:
ᑕᐧᐠᑐᕑ ᒪᕑᐊᐢ ᐅᑭᑎᐸᒋᑕᐣ ᐊᐦᐃ ᐁᑭᐊᓂᒧᑕᐠ ᑕᔑᑫᐃᐧᐣ ᐃᐧᑕᓄᑭᒥᑐᐃᐧᐣ ᐁᑲᐧ 
ᒥᓇ ᐅᑭᐃᐧᑕᐣ ᑕᐱᐡᑯᐨ ᐊᓂᐣ ᐁᐃᓇᑌᐠ ᐅᐅᐁᐧ ᐊᓄᑭᑕᒪᑫᐃᐧᐣ ᐁᑲᐧ ᐅᑫᐧᓂᐊᐧᐣ 
ᑲᓇᐊᐧᐸᒋᑲᑌᐊᐧᓄᐣ:

 • ᐊᓂᔑᓇᐯᐠ ᑲᐅᒋᐊᓄᑭᑕᒪᐊᐧᑲᓄᐊᐧᐨ

 • ᐸᑲᐧᔦᔕᐠ ᑲᐅᒋᐊᓄᑭᑕᒪᐊᐧᑲᓄᐊᐧᐨ Affairs

 • ᑲᐱᑎᑲᓇᑲᓄᐊᐧᐨ ᒥᓇ ᑲᐅᓂᓇᑲᓄᐊᐧᐨ ᐅᑎᐢᑯᓂᐠ 

 • ᑲᐃᔓᓇᓴᐦᑲᓄᐊᐧᐨ (ᐊᐧᑲᐦᐃᑲᓇᐣ ᐁᑲᐧ ᐅᓇᒋᑫᐃᐧᓇᐣ)

 • ᑲᒪᒪᐊᐧᑌᐠ ᒪᐡᑭᑭᐃᐧ ᑭᑫᐣᑕᒪᐃᐧᐣ (ᒪᐡᑭᑭᐃᐧ ᑐᑕᒧᐃᐧᓇᐣ)

ᐁᑲᐧ ᒥᓇ ᐅᑭᐃᐧᑕᐣ ᐊᐦᐃ ᑕᔑᑫᐃᐧᐣ ᐃᐧᑕᓄᑭᒥᑐᐃᐧᐣ ᐅᑫᐧᓂᐊᐧᐣ ᐁᐸᐸᒥᓯᐨ ᐱᒧᒋᑫᐃᐧᓂᐠ 
ᐅᒋ:

 • ᐃᔑᐱᒪᑎᓯᐃᐧᐣ ᐊᔭᑲᐧᒥᓯᐃᐧᐣ

 • ᑕᔑᑫᐃᐧᐣ ᑲᐅᑎᓇᐠ ᐅᐃᐧᒋᐦᐃᑯᐃᐧᐣ ᐅᐅᒪ CBM 106

 • ᐊᓂᔑᓇᐯᐠ ᐁᕑᐱᕑᐊᐣᐢ ᑲᐃᐧᑕᓄᑭᒥᑐᐊᐧᐨ (ARG)

 • ᑲᐱᒥᐡᑲᒪᑲᐠ ᐃᐧᑕᓄᑭᒥᑐᐃᐧᐣ

ᐁᑲᐧ ᐅᑫᐧᓂᐊᐧᐣ ᑲᑭᒪᐊᐧᑐᓂᑲᑌᑭᐣ ᐸᐸᒥᓯᐃᐧᓇᐣ ᒪᐊᐧᐨ ᐅᐅᐁᐧ ᑲᐧᔭᐠ ᑲᑭᐃᔑᓭᐠ 
ᒥᐡᑯᐨ ᓇᓇᑐᐠ ᑲᐡᐅᐃᐧᓇᐣ ᐁᐦᐊᐠ NOSM ᐊᓄᑭᓇᑲᓇᐠ, ᐅᑭᑭᓄᐦᐊᒪᑫᐠ ᐁᑲᐧ 
ᐅᑎᐢᑯᓂᐠ ᐁᑭᐅᒋᑭᑫᐣᑕᒧᐊᐧᐨ –ᐊᔭᑲᐧᒥᓯᐃᐧ ᐃᔑᐱᒪᑎᓯᐃᐧᐣ– ᐃᔑᒋᑫᐃᐧᐣ᙮ ᐁᑲᐧ ᐅᐅᒪ 
ᐃᐧᑕᓄᑭᒥᑐᐃᐧᓂᐠ ᐅᑫᐧᓂᐊᐧᐣ ᑲᑭᐊᒋᒋᑲᑌᑭᐣ:

 • ᐃᔑᐱᒪᑎᓯᐃᐧᐣ ᑲᐧᑦᐯᐣᑕᓯ ᑲᑫᐧᒋᐦᐃᐁᐧᐃᐧᐣ ᐁᑲᐧ CEPD

 • ᑫᒋᓇᐨ ᑲᐧᔭᒋᐦᐃᐁᐧᐃᐧᐣ ᐊᓂᒧᒋᑫᐃᐧᓇᐣ ᐅᐅᒪ CBM 106

 • ᑭᒋᐦᐊᔭᐠ ᐃᐡᑯᓄᐃᐧᑲᒥᑯᐠ ᒋᐊᔭᐊᐧᐨ ᐊᓄᑭᓇᑲᓇᐣ, ᐅᑭᑭᓄᐦᐊᒪᑫᐣ ᐁᑲᐧ ᐅᑎᐢᑯᓂᐣ 
ᒋᐃᐧᒋᐦᐃᔭᐊᐧᐨ 

 • ᑭᒋᐦᐊᔭ ᒋᐃᐧᒋᑕᐧᐨ ᐅᐅᒪ ᑭᒋᐦᐊᔭ ᐅᑭᒪᐃᐧ ᐃᐧᑕᓄᑭᒥᑐᐃᐧᐣ

ᑕᐧᐠᑐᕑ ᒪᕑᐊᐢ ᒥᓇ ᐅᑭᐃᐧᑕᐣ ᒥᐡᑕᐦᐃ ᑕᔑᑫᐃᐧᐣ ᐅᐃᐧᒋᐦᐃᑯᐃᐧᐣ ᐁᐅᑎᓭᒪᑲᓂᓂᐠ ᐅᐅᒪ 
CBM 106 ᐊᐧᐁᐧᓇᒋᑫᐃᐧᓂᐠ ᐊᐦᐃ ᑲᔭ ᑲᐧᔭᐠ ᐃᐧᑕᓄᑭᒥᑐᐃᐧᐣ ARG ᐅᒋᒪᑲᓂᓂ ᐅᐅᒪ 
ᐅᑕ ᑕᔑᑫᐃᐧᐣ ᐃᐧᑕᓄᑭᒥᑐᐃᐧᓂᐠ ᑕᐱᓀᑲ ᐊᒥᐁᐧ ᐁᐃᓇᑌᓂᐠ (NOSM) ᐅᑕᓄᑭᑕᒪᑫᐃᐧ 
ᐸᑯᓭᓂᒥᑯᐃᐧᐣ᙮

ᐁᑲᐧ ᑲᐊᓂ ᐃᐡᑲᐧ ᐊᔭᒥᐨ ᐅᑭᐃᐧᑕᐣ ᑲᐧᔭᐠ ᐃᐧᑕᓄᑭᒥᑐᐃᐧᐣ ᐊᐦᐃᐠ ᐁᐅᑎᓭᒪᑲᓂᓂᐠ 
ᐅᑫᐧᓂᐊᐧᐣ ᑕᔑᑫᐃᐧᓇᐣ ᑲᐃᐧᑕᓄᑭᒥᑐᐊᐧᐨ ᒥᓇ ᐁᓂᓯᑕᐃᐧᓂᑲᑌᐠ ᑲᐧᔭᐠ ᒋᒪᐡᑲᐃᐧ ᒪᒋᑭᑭᐣ 
ᐅᒋᑕᒪᑫᐃᐧᓇᐣ ᑕᐱᓀᑲ ᐊᓂᔑᓇᐯᐃᐧ ᐃᐧᑕᓄᑭᒥᑐᐃᐧ ᒪᐊᐧᑐᐡᑲᐃᐧᓇᐣ ᐱᐅᓇᒋᑲᑌᐊᐧᓄᐣ ᐁᑲᐧ 
ᒥᓇ ᐸᑯᓭᐣᑕᒪᐃᐧᓇᐣ ᑲᑭᐸᑭᑎᓂᑲᑌᑭᐣ᙮

ᑭᒋᐅᑕᔭᒧ ᑲᑭᑎᐸᒋᒧᐨ, ᑕᐧᐠᑐᕑ ᑕᐧᓫᐊᐢ ᒥᐨᒍᓫ:
ᐁᑲᐧ ᑕᐧᐠᑐᕑ ᒥᐨᒍᓫ ᐊᐦᐃ ᐅᑕᔭᒧᐃᐧᐣ ᑭᐃᔑᓂᑲᑌᓂ –ᓂᒪᒪ ᐊᔕ ᓂᐱᑫᐃᐧ ᑲᐃᔑᑕᔭᐣ–᙮ 
ᐁᑲᐧ ᒥᓇ ᐊᐦᐃ ᑲᑭ ᑭᒋᐊᓂᒧᐃᐧᑕᐠ –ᒥᓄᐱᒧᓴᑕᒥᐣ ᑲᑭᐃᐢᐦᐃ ᐸᐊᐧᒋᑫᔭᐠ– ᐃᔑᒋᑫᐃᐧᐣ, 
ᑕᐧᐠᑐᕑ ᒥᐨᒍᓫ ᐅᑭᐃᐧᑕᐣ ᒪᐊᐧᐨ NOSM ᐱᒧᒋᑫᐃᐧᐣ ᐁᑲᐧ ᐊᓂᔑᓇᐯᐃᐧ ᐃᐧᑕᓄᑭᒥᑐᐃᐧᐣ 
ᐊᐦᐃ ᐅᒋᐊᔭᒪᑲᐣ ᑭᐁᐧᑎᓄᐠ ᐅᐣᑌᕑᐃᔪ ᒪᐡᑭᑭᐃᐧᐣ᙮ ᐅᑭᐃᐧᑕᓇᐣ ᒥᓇ ᐃᑫᐧᓂᐊᐧᐣ 
ᑲᑭᔭᓂᒥᐦᐃᐁᐧᒪᑲᓂᓂᑭᐣ ᒥᓇ ᑲᑭᐃᐧᒋᐦᐃᐁᐧᒪᓂᓂᑭᐣ ᐃᐃᒪ ᒣᑲᐧᐨ ᐅᑕᔑᑫᐃᐧᓂᐠ ᑲᑭᑕᓇᓄᑭᐨ 
ᔕᑯᐨ ᒥᓇ ᐅᑭᐃᐧᑕᓇᐣ ᑫᑯᓀᓇᐣ ᐁᓇᑕᐁᐧᐣᑕᑲᐧᑭᐣ ᐃᐃᒪ ᑭᐁᐧᑎᓄᐠ/ᐁᕑᐅᓫ/ᑭᒋᓄᐱᒥᐠ 
ᑕᔑᑫᐃᐧᐣ ᒪᐡᑭᑭᐃᐧᓂ ᑫᐊᐸᒋᑐᐃᐧᐨ ᑭᐁᐧᑎᓄᐠ ᒥᓇ ᐁᓇᑕᐁᐧᐣᑕᑲᐧᐠ ᐃᐧᒋᐦᐃᐁᐧᐃᐧᓇᐣ ᒋᐊᔭᑭᐣ 
ᒪᐡᑭᑭᐃᐧᓂᐊᐧᐠ ᑫᐊᐸᒋᑐᐊᐧᐨ ᑭᐁᐧᑎᓄᐠ᙮ 

ᐁᑲᐧ ᐅᑭᐃᐧᑕᒪᐊᐧᐣ ᐁᐦᐊᐣ NOSM ᐱᒧᒋᑫᐃᐧᐣ ᐁᑲᐧ ᐊᓂᔑᓇᐯᐃᐧ ᑕᔑᑫᐃᐧᓇᐣ 
ᑲᐃᐧᑕᓄᑭᒪᐨ ᐊᐊᐧᔑᒣ ᒥᓇ ᑲᐧᔭᐠ ᒋᔑᑭᐢᑲᐊᐧᐊᐧᐨ ᐊᓂᔑᓇᐯᐃᐧ ᐅᑎᐢᑯᓂᐣ ᒋᐅᑕᐱᓇᒥᓂᐨ 
ᐊᐦᐃ ᒪᐡᑭᑭᐃᐧ ᐃᐡᑯᓄᐃᐧᐣ᙮ ᒥᓇ ᐱᑯ ᒥᐡᑕᐦᐃ ᐅᐃᐧᒋᐦᐃᑐᐣ ᐅᐅᐁᐧ ᐃᐡᑯᓄᐃᐧᐣ ᑲᐧᔭᐠ 
ᒋᐱᒧᒋᑲᑌᓂᐠ ᒥᓇ ᒋᑭᒋᐃᓀᐣᒋᑲᑌᐠ ᐊᓂᔑᓇᐯ ᐁᐧᐡᑲᐨ ᐅᐱᒪᑎᓯᐃᐧᐣ, ᐅᑐᑕᒧᐃᐧᐣ, 
ᐅᑎᔑᐱᒪᑎᓯᐃᐧᐣ ᐁᑲᐧ ᒥᓇ ᒋᑲᓄᑲᓂᐊᐧᐠ ᐁᐦᐊᐠ ᑲᑲᑭᑕᐁᐧᐣᑕᒧᐊᐧᐨ ᒥᓇ ᐊᐸᒋᒋᑲᓇᐣ 
ᐁᐊᔭᑭᐣ ᐃᐃᒪ ᑕᔑᑫᐃᐧᓇᐣ ᑲᐃᔑᑕᑲᐧᑭᐣ᙮

ᐁᑲᐧ ᑲᐊᓂ ᐃᐡᑲᐧᐊᔭᒥᐨ, ᑕᐧᐠᑐᕑ ᒥᐨᒍᓫ ᐅᑭᐃᐧᑕᒪᐊᐧᐣ ᑕᔑᑫᐃᐧᓇᐣ ᑫᐃᐧᓇᐊᐧ ᒋᒥᑲᒧᐊᐧᐨ 
ᐊᐣᑎ ᑫᐅᒋᑲᐧᔭᒋᑲᑕᓯᐊᐧᐨ ᐁᑲᐧ ᑲᔭ ᐅᒪᐡᑭᑭᐃᐧᓂᒥᐊᐧᐣ ᐊᐱᐣ ᐊᓂᒥᓭᐃᐧᓇᐣ ᓇᑭᐡᑲᒧᐊᐧᐨ 
ᐃᐃᒪ ᐁᕑᐅᓫ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓂᐠ ᐅᑕᔑᑫᐃᐧᓂᐊᐧᐠ ᐅᒋ᙮

ᑭᑭᓄᐦᐊᒪᑫᐃᐧᐣ ᑲᐃᓇᑌᐠ ᑎᐸᒋᒧᐃᐧᐣ, ᑕᐧᐟᑐᕑ ᑌᐱᐟ ᒪᐢᓱᐣ:
ᐁᑲᐧ ᑕᐧᐠᑐᕑ ᒪᐢᓱᐣ ᐅᑭᐃᐧᑕᓇᐣ ᓂᐦᓯᐣ ᑫᑯᓇᐣ ᐁᐦᐊ NOSM ᐱᒧᒋᑫᐃᐧᐣ ᑫᑐᑕᐠ 
ᑭᑭᓄᐦᐊᒪᑫᐨ ᐁᑲᐧ ᑭᑫᐣᒋᑫᐃᐧᓂᐠ ᐅᒋ:

 • ᐊᐊᐧᔑᒣ ᒥᐡᑕᐦᐃ ᒋᐊᐸᑕᐠ ᑫᐢ-ᐯᐢᐟ ᑭᑫᐣᒋᑫᐃᐧᐣ (CBL)

 • ᑕᔑᑫᐃᐧᐣ-ᐃᐧᑕᓄᑭᒥᑐᐃᐧᐣ ᑭᑭᓄᐦᐊᒪᑫᐃᐧᐣ (ᑐᑲᐣ ᐁᑲ ᐃᐡᑯᓄᐃᐧᑲᒥᑯᐠ ᑭᑭᓄᐦᐊᒪᑫᐃᐧᐣ 
ᒥᓇ ᑭᑫᐣᒋᑫᐃᐧᐣ)

 • ᐊᐊᐧᔑᒣ ᒪᐡᑭᑭᐃᐧ ᑭᑭᓄᐦᐊᒪᑫᐃᐧᐣ ᒋᑐᒋᑲᑌᐠ ᑕᑕᓯᔭᑭ

ᐅᑭᐊᓂᒧᑕᓇᐣ ᑫᑯᓇᐣ ᑲᑭᑌᐱᓇᒧᐊᐧᐨ ᐱᐅᑕᓇᐠ ᐸᑯᓭᐣᑕᒪᐃᐧᓇᐣ ᐁᐦᐊᐠ ᐊᓂᔑᓇᐯᐃᐧ 
ᐃᐧᑕᓄᑭᒥᑐᐃᐧᓇᐣ ᒪᐊᐧᑐᐡᑲᐃᐧᓇᐣ ᑲᑭᐱᐸᑭᑎᓂᑲᑌᑭᐣ ᐅᑫᐧᓂᐊᐧᐣ ᐅᑕ ᑐᑲᐣ:

1) ᐊᐊᐧᔑᒣ ᐅᑎᐢᑯᓂ ᑲᐧᔭᒋᐦᐃᐁᐧᐃᐧᐣ ᐅᐅᒪ ᐅᒋ CBM 106 ᐅᓇᒋᑫᐃᐧᓂᐠ;

2) ᐊᐊᐧᔑᒣ ᐃᐧᒋᐦᐃᐁᐧᐃᐧᐣ ᑕᔑᑫᐃᐧᐣ ᑲᐃᐧᑕᓄᑭᒪᑲᓄᐊᐧᐨ ᐅᑎᐢᑯᓂᐣ NOSM ᐱᒧᒋᑫᐃᐧᐣ 
ᑲᒥᓂᑯᐊᐧᐨ ᑲᐃᐡᑲᐧ CBM 106 ᐊᐧᐁᐧᓇᓴᑲᓄᐊᐧᐨ;

3) ᐊᐊᐧᔑᒣ ᐅᒋᑕᒪᑫᐃᐧᓇᐣ ᒋᐊᔭᐊᐧᐨ NOSM ᐊᓄᑭᓇᑲᓇᐠ, ᐅᑭᑭᓄᐦᐊᒪᑫᐠ ᐁᑲᐧ 
ᐅᑎᐢᑯᓂᐠ ᒥᓇ ᒋᐊᔭᑲᐧᒥᓯᐊᐧᐨ;

4)ᐁᑲᐧ ᑲᓇᐱ ᑲᓇᐊᐧᐸᒋᑲᑌᐠ ᒥᓇ ᑲᑭ ᐊᐧᐁᐧᑕᐦᐃᓂᑲᑌᐠ ᐅᐅᐁᐧ ᑭᑭᓄᐦᐊᒪᑫᐃᐧᐣ ᐁᐦᐊᐠ ᐅᑕ 
ᑲᔭ ᑭᒋᐦᐊᔭᐠ ᐁᑭᐃᐧᒋᐦᐃᐁᐧᐊᐧᐨ ᒥᓇ ᒪᐡᑭᑭᐃᐧ ᐊᓄᑭᓇᑲᓇᐠ ᒥᓇ ᐱᑯ ᐃᑫᐧᓂᐊᐧᐠ ᓇᓇᑐᐠ 
ᐊᓄᑭᓇᑲᓇᐠ ᑕᔑᑫᐃᐧᓂᐠ ᑲᐅᒋᐊᐧᐨ ᑲᐅᑭᑫᐣᑕᒪᐃᐧᓂᐊᐧᐨ ᑲᑭᐃᐧᒋᐦᐃᐁᐧᐊᐧᐨ᙮

ᐁᑲᐧ ᒥᓇ ᑕᐧᐠᑐᕑ ᒪᐢᓱᐣ ᐅᑭᐃᐧᑕᐣ ᐊᐦᐃ ᐊᓂᔑᓇᐯᐃᐧ ᒪᐡᑭᑭᐣ ᐱᐅᑕᓇᐠ ᑲᐱᒥ 
ᓇᓇᑲᒋᒋᑲᑌᑭᐣ ᐁᑲᐧ ᒥᓇ ᐅᑫᐧᓂᐊᐧᐠ ᑲᐱᒥᐃᐧᒋᐦᐃᑕᐧᐊᐧᐨ ᐁᐦᐊᐠ ARG ᐊᐃᐧᔭᐠ ᐅᐅᒪ 
ᐅᒋ NOSM ᐱᒧᒋᑫᐃᐧᓂᐠ ᐁᑲᐧ ᒥᓇ ᐅᐅᒪ CBM106 (ᐊᐦᐃᐠ ᑕᔑᑫᐃᐧᐣ ᑭᐃᐧᑌᐃᐧᐣ) 
ᒥᓇ ᑫᐃᐢ -ᐯᐃᐢᐟ ᑭᑫᐣᑕᒪᐃᐧᐣ  (CBL) ᐊᓂᒧᒋᑫᐃᐧᓂᐠ ᐊᐦᐃᐣ ᑲᔭ ᑭᐊᓂᒧᒋᑲᑌᐊᐧᓄᐣ 
ᑕᐱᐡᑯᐨ ᐁᐧᐡᑲᐨ ᐃᐡᑯᓄᐃᐧᐣ ᑲᑭᐱᒪᒋᑐᑕᑯᐊᐧᐨ ᐊᓂᔑᓇᐯᐠ᙮ ᐁᑲᐧ ᒥᓇ ᐅᑭᐃᐧᑕᐣ ᑕᐱᐡᑯᐨ 
ᐅᓀᓂᐊᐧᐣ ᒪᒋᒋᑫᐃᐧᓇᐣ ᐊᐦᐃᐠ ᐅᐅᒪ NOSM ᐱᒧᒋᑫᐃᐧᓂᐠ ᑭᐅᒋᒪᒋᓭᐊᐧᓄᐣ ᑕᐱᓀᑲ 
ᑲᔭ ᐸᑯᓭᐣᑕᒪᐃᐧᓇᐣ ᐊᓂᔑᓇᐯᑲᐠ ᑲᑭᐅᑎᓭᒪᑲᑭᐣ ᑕᐊᐸᒋᒋᑲᑌᐊᐧᓄᐣ᙮

ᐊᓂᔑᓇᐯᐃᐧ ᒥᓄᔭᐃᐧᐣ ᓇᓇᑕᐃᐧ ᑭᑫᐣᒋᑫᐃᐧᐣ ᑎᐸᒋᒧᐃᐧᐣ, ᑕᐧᐠᑐᕑ 
ᔐᓫᑕᐣ ᐁᑲᐧ ᑕᐧᐠᑐᕑ ᐯᓂ ᒧᑎ-ᑲᐧᕑᐯᐟ:
ᐁᑲᐧ ᐅᐅᐁᐧ ᑎᐸᒋᒧᐃᐧᐣ ᐊᓂᔑᓇᐯᐃᐧ ᒥᓄᔭᐃᐧᐣ ᓇᓇᑕᐃᐧ ᑭᑫᐣᒋᑫᐃᐧᐣ ᓇᐱᐨ ᑲᑫᐧᑌᐃᐧᓇᐣ 
ᑭᐅᒋᐊᔭᐊᐧᓄᐣ ᐁᐦᐊᐠ ᐅᑕ ᐊᐃᐧᔭᐠ ᑲᑭᐃᐧᒋᐦᐃᐁᐧᐊᐧᐨ ᑲᑭᐊᓂᒧᑕᒥᐊᐧᐨ ᑲᑫᐧᑌᐃᐧᓇᐣ:

1) ᑕᔑᑫᐃᐧᐣ ᐃᐧᒋᐦᐃᑕᐧᐃᐧᐣ ᐅᐅᒪ ᓇᓇᑕᐃᐧ ᑭᑫᐣᒋᑫᐃᐧᓂᐠ ᐅᒋ᙮ ᐊᓂᐣ ᑕᔑᑫᐃᐧᓇᐣ 
ᓇᓇᑕᐃᐧ ᑭᑫᐣᒋᑫᐃᐧᐣ ᑲᑫᐧᑌᐃᐧᐣ ᑲᐊᔭᐊᐧᐨ ᑫᐃᔑᓇᑲᐁᐧᔑᒋᑲᑌᓂᐠ ᒥᓇ 
ᑫᐃᔑᓂᓯᑕᐃᐧᓂᑲᑌᓂᐠ ᐅᐅᒪ NOSM ᐱᒧᒋᑫᐃᐧᓂᐠ ᐅᒋ? 

2) ᐊᓂᐣ ᒥᓇ ᑭᒋᐦᐊᔭᐠ ᐁᑲᐧ ᑕᔑᑫᐃᐧᐣ ᐊᐃᐧᔭᐠ ᑲᐊᔭᐊᐧᐨ ᑫᐃᔑᐃᐧᒋᐦᐃᐁᐧᐊᐧᐨ ᐅᐅᒪ 
NOSM ᓇᓇᑲᒋᒋᑫᐃᐧᓂᐠ;

3) ᐊᓂᐣ ᒥᓇ ᑕᔑᑫᐃᐧᓇᐣ ᑫᐅᒋᐃᐧᑕᒪᐊᐧᑲᓄᐊᐧᐨ ᐅᐅᒪ NOSM ᐱᒧᒋᑫᐃᐧᓂᐠ 
ᓇᓇᑲᒋᒋᑫᐃᐧᓂᐠ ᐅᒋ

ᐅᑕᔭᒥᐠ ᒥᓇ ᐅᑭ ᓇᓇᑕᐃᐧ ᑭᑫᐣᑕᓇᐊᐧ ᐊᓂᐣ ᑭᒋᐃᓀᐣᒋᑫᐃᐧᐣ ᑫᐃᔑᓇᑲᐧᐠ ᐊᓂᔑᓇᐯᐃᐧ 
ᑕᔑᑫᐃᐧᓇᐣ ᑲᑫᐧᒋᒪᑲᓄᐊᐧᐨ ᑕᐱᐡᑯᐨ ᐅᑫᐧᓂᐊᐧᐣ ᑲᒥᓇᐧᔑᑭᐣ ᓇᓇᑐᐠ ᓇᓇᑲᒋᒋᑫᐃᐧᓇᐣ 
ᒋᐊᐸᑕᑭᐣ ᐅᐅᒪ ᑕᔑᑫᐃᐧᓂᐠ ᐅᒋ᙮

ᑕᐧᐠᑐᕑ ᑐᐱ ᐊᐊᐧᔑᒣ ᒥᓇ ᐅᑭᐊᓂ ᐊᓂᒧᑕᐣ ᐁᑭᐃᐧᑕᒧᐊᐧᐨ ᐊᐧᐃᐧᔭᐣ ᑲᑭᐱᔕᓂᐨ ᐊᓂᐣ 
ᐁᑐᒋᑲᑌᐠ ᑕᔑᑫᐃᐧᐣ ᑲᐃᐧᑕᓄᑭᒪᑲᓄᐃᐧᐨ ᓇᓇᑲᒋᒋᑫᐃᐧᓂᐠ ᐅᒋ᙮ ᐁᑲᐧ ᐅᐅᒪ ᐊᓂᒧᒋᑫᐃᐧᓂᐠ 
ᐅᒋ ᑲᑭᐱᔕᐊᐧᐨ ᐊᐦᐃ ᐅᑭᐊᐸᒋᑐᓇᐊᐧ ᑎᐸᒋᒧᐃᐧ ᒪᓯᓇᐦᐃᑲᐣ ᐁᐃᔑᓂᑲᑌᐠ –OCAP: 
ᑲᑎᐯᐣᒋᑲᑌᐠ, ᐱᒧᒋᐃᐧᐣ, ᑲᐊᐸᒋᒋᑲᑌᐠ, ᐁᑲᐧ ᑲᑲᓇᐁᐧᐣᒋᑲᑌᐠ– ᐁᑲᐧ ᐊᒥᐅᒪ ᒥᓇ ᑲᑭᐅᒋ 
ᐊᓂᒧᑕᒪᐊᐧᑲᓄᐊᐧᐨ ᐊᓂᔑᓇᐯᐃᐧ ᐅᑭᒪᑲᓇᐠ ᒥᓇ ᐅᓇᔑᐁᐧᐃᐧᓂᓂᐊᐧᐠ, ᑭᒋᐦᐊᔭᐠ, ᐁᑲᐧ 
ᐊᐃᐧᔭᐠ ᑕᔑᑫᐃᐧᓂᐠ ᑲᐃᔑᑲᐯᔑᐊᐧᐨ᙮ ᑕᐧᐠᑐᕑᐢ ᑐᐱ ᐁᑲᐧ ᒧᑎ-ᑲᐧᕑᐯᐟ ᐅᑭᐊᓂᒧᑕᓇᐊᐧ 
ᐅᐅᐁᐧ ᑎᐸᒋᒧᐃᐧ ᒪᓯᓇᐦᐃᑲᐣ ᐁᑭ ᑭᒋᐃᓀᓂᒪᑲᓄᐊᐧᐨ ᑲᑭᐃᐧᒋᐦᐃᑕᐧᐊᐧᐨ ᐊᐃᐧᔭᐠ ᐅᐅᒪ 
ᐊᓂᒧᒋᑫᐃᐧᓂᐠ, NOSM ᐁᑲᐧ ARG ᐱᒧᒋᑫᐃᐧᓇᐣ ᑫᐃᐧᓇᐊᐧ ᑭᓇᓇᑯᒪᑲᓄᐊᐧᐠ 
ᑲᑭᑎᐸᒋᒧᐊᐧᐨ᙮

ᑲᑭᐃᐡᑲᐧ ᑭᔑᐢᑯᓄᐊᐧᐨ ᐱᒧᒋᑫᐃᐧᐣ ᑎᐸᒋᒧᐃᐧᐣ, ᑕᐧᐠᑐᕑ ᑲᑎ ᓭᕑᐱᐣ:
ᑕᐧᐠᑐᕑ ᓭᕑᐱᐣ ᐅᑭᐃᐧᑕᐣ ᑫᑯᓇᐣ ᑲᒥᓄᓭᑭᐣ ᐅᐅᒪ NOSM ᐱᒧᒋᑫᐃᐧᓂᐠ ᐅᒋ ᐊᐦᐃᐣ ᐅᑕ 
ᑲᔭ ᐸᑯᓭᐣᑕᒪᐃᐧᓇᐣ ᑲᐊᐸᒋᒋᑲᑌᑭᐣ ᐁᐦᐊᐠ ᐊᓂᔑᓇᐯᐠ ᐁᑲᐧ ᑲᐃᐧᑕᓄᑭᒪᐊᐧᐨ ᑲᐊᐸᒋᑐᐊᐧᐨ:

 • ᓂᐡᑕᑦ ᐁᑭᒧᐡᑭᓀᐠ ᑲᑭ ᑭᔑᐢᑯᓄᐊᐧᐨ ᐃᐡᑯᓄᐃᐧᓂᐠ,

ᒪᑯ ᐱᓯᑦ 11-15, 2014

 • 32 ᐸᐸᑭᓭ ᐊᐧᐃᐧᔭᐠ

 • 11 ᐁᑭ ᑕᑎᐸᓂᓯᐊᐧᐨ

 • 7 ᑕᔑᑫᐃᐧᓇᐣ

 • 4 ᓂᐃᐧ ᑭᔑᑲ

 • ᑭᔭᐱᐨ ᐁᐱᒥ ᐅᔑᒋᑲᑌᐠ ᐅᐅᐁᐧ ᐊᓂᔑᓇᐯᐃᐧ ᒥᓄᔭᐃᐧᐣ ᑭᑭᓄᐦᐊᒪᑫᐃᐧᐣ ᒪᐊᐧᐨ ᑲᑭ 
ᑭᒋᐦᐃᓀᐣᑕᑲᐧᐠ᙮ 

ᑕᐧᐠᑐᕑ ᓭᕑᐱᐣ ᐅᑭᐊᓂᒧᐃᐧᑕᓇᐣ ᐊᐦᐃᐣ ᐱᐅᑕᓇᐠ ᐅᑯᓭᐣᑕᒪᐃᐧᓇᐣ ᐅᐅᐁᐧ ᑲᑭᐃᐡᑲᐧ 
ᑭᔑᐢᑯᓄᐊᐧᐨ (PG) ᐱᒧᒋᑫᐃᐧᓂᐠ ᐅᒋ ᒥᓇ ᐱᑯ ᑭᐅᓇᑌᐸᐣ ᐊᓂᔑᓇᐯ ᒪᐡᑭᑭᐃᐧᓂᐊᐧᐠ 
ᒋᐊᓄᑭᐦᐊᑲᓄᐊᐧᐨ ᐅᐅᒪ ᐊᓂᔑᓇᐯ ᒥᓄᔭᐃᐧᐣ ᐱᒋ ᐃᐃᐁᐧ ᒣᑲᐧᐨ 2014 ᑲᑕᑲᐧᑭᐠ᙮ 
ᐅᑭᐊᓂᒧᑕᐣ ᑭᑭᓄᐦᐊᒪᑫᐃᐧᐣ (PGY1) ᑫᒋᐁᐧ ᑫᒋᓇᐨ ᑭᑭᓄᐦᐊᒪᑫᐃᐧᐣ ᒋᑲᑕᐧᐠ᙮ 
ᐁᑲᐧ (PG) ᐱᒧᒋᑫᐃᐧᐣ ᐊᐦᐃᐠ ᑲᔭ ᐃᔕᒪᑲᓄᐣ ᐊᓂᔑᓇᐯ ᒥᓄᔭᐃᐧᐣ ᐱᒧᒋᑫᐃᐧᑲᒥᑯᐣ 
ᑲᐃᔑᑕᑲᐧᑭᐣ ᒥᐡᑯᐨ ᐁᐦᐊ ᐊᐧᐃᐧᔭᐠ ᒋᑕᔑᐃᐧᒋᐦᐃᑕᐧᐊᐧᐨ ᐅᐅᒪ (NOSM) ᐱᒧᒋᑫᐃᐧᓂᐠ 
ᐅᒋ ᐊᐦᐃᐣ ᐅᑕ ᑲᔭ ᐱᒧᒋᑫᐃᐧᑲᒥᑯᐣ ᑲᐃᔑᐊᔭᒪᑲᑭᐣ᙮

ᐅᑭᐃᐧᑕᐣ ᒥᓇ ᐊᔕ ᐯᔑᐠ ᐊᐃᐧᔭ ᐅᐅᐁᐧ ᓄᑯᑦ ᐊᐦᐃᓂ (PGY) ᑭᑭᓄᐦᐊᒪᑫᐃᐧᐣ ᓂᐦᓯᔭᑭ 
ᐁᑭᑐᑕᐠ ᐁᑲᐧ ᐊᐦᐃ ᑲᓇᐊᐧᐸᒋᑲᑌ ᐊᓂᔑᓇᐯ, ᐸᑲᐧᔭᔦᐢ ᐁᑲᐧ ᐁᕑᐅᓫ ᒥᓄᔭᐃᐧᐣ ᑲᐃᒋᑲᑌᑭᐣ 
ᐁᑲᐧ ᒥᓇ ᐊᐦᐃ ᑭᐅᓇᒋᑲᑌ ᒥᓄᔭᐃᐧ ᐃᐧᒋᐦᐃᑎᓱᐃᐧᓇᐣ᙮ ᐁᑲᐧ ᑭᔭᐱᐨ ᒥᐡᑕᐦᐃ ᐊᓄᑭᐃᐧᐣ 
ᓇᑕᐁᐧᐣᑕᑲᐧᐣ ᒋᑐᒋᑲᑌᐠ ᐁᑲᐧ ᐅᓀᓂᐊᐧᐣ ᑕᔑᑫᐃᐧᓇᐣ ᒥᓇ ᐱᒧᒋᑫᐃᐧᑲᒥᑯᐣ ᐸᑯᓭᓂᒪᑲᓄᐊᐧᐠ 
ᐁᐦᐊᐣ ᒪᐡᑭᑭᐃᐧ ᐅᑕᓄᑭᐣ ᒋᐃᐧᒋᐦᐃᔭᐊᐧᐨ ᐅᐅᒪ ᐅᑲᐯᔑᐃᐧᓂᓂᐣ ᐅᒋ᙮ 

ᑕᐧᐠᑐᕑ ᓭᕑᐱᐣ ᒥᓇ ᐅᑭᐃᐧᑕᐣ ᒪᐊᐧᐨ ᐁᑭᒋᐦᐃᓀᐣᑕᑲᐧᐠ ᐁᐦᐊᐠ ᐱᒧᒋᑫᐃᐧᑲᒥᑯᐣ ᒥᓇ 
ᑕᔑᑫᐃᐧᓇᐣ ᒋᐃᐧᑕᒪᐊᐧᑲᓄᐊᐧᐨ ᐊᐦᐃ NOSM ᐱᒧᒋᑫᐃᐧᐣ ᑲᐸᑯᓭᐣᑕᑲᐧᐠ ᒋᒪᒪᐃᐧ 
ᐅᓇᒋᑲᑌᐠ ᒥᓇ ᒋᐱᒧᒋᑲᑌᐠ ᑲᐃᐡᑲᐧ ᑭᔑᐢᑯᓄᐊᐧᐨ ᒪᐡᑭᑭᐃᐧ ᑲᐯᔑᐃᐧᐣ ᐱᒧᒋᑫᐃᐧᐣ ᐅᐅᒪ 
ᐊᓂᔑᓇᐯᐃᐧ ᑎᐯᐣᒋᑫᐃᐧᐣ ᒪᐡᑭᑭᑲᐠ᙮ 

ᐃᐡᑯᓄᐃᐧᐣ ᐱᒧᒋᑫᐃᐧᓂᐠ ᑕᑎᐸᒋᒧᐃᐧᐣ, ᑭᑦ ᐸᐧᓫᓯᐠᓄ:
ᑭᑦ ᐸᐧᓫᓯᐠᓄ, NOSM ᐅᐊᐧᐁᐧᓇᒋᑫ, ᐱᒥ ᐃᐡᑯᓄᐃᐧᐣ ᐁᑲᐧ ᐊᓄᑭᐃᐧᐣ ᐱᒥ ᐅᓇᒋᑫᐃᐧᐣ, 
ᑭᐊᐧᐸᑕᐦᐃᐁᐧ ᐅᐊᐧᐁᐧ ᐸᑯᓫᑎ ᐊᐯᕑᐢ (FA) ᐁᔭᓄᑲᑕᑭᐣ ᐸᑲᐣ ᑫᑯᓇᐣ ᐅᐅᒪ NOSM 
ᐱᒧᒋᑫᐃᐧᓂᐠ ᒋᐅᔑᑐᐃᐧᐨ, ᒋᐊᐸᒋᑕᒧᓂᑫᐨ, ᒋᐊᐧᐁᐧᑕᐦᐊᒋᑫᐨ ᒥᓇ ᐱᑯ ᑭᑭᓄᐦᐊᒪᑫᐃᐧᐣ 
ᔕᓂᔭᑫᐃᐧᓂᐠ ᓀᑫ ᒋᐅᒋᐱᒧᒋᑲᑌᐠ᙮

ᐊᐊᐧᔑᒣ ᒥᓇ ᐅᑭᐊᓄᐃᐧᑕᐣ ᐅᐅᐁᐧ (FA) ᐱᒧᒋᑫᐃᐧᐣ ᒪᐊᐧᐨ ᒥᐡᑕᐦᐃ ᐁᐃᐧᒋᐦᐃᑐᐃᐧᐨ 
ᒋᐊᓂ ᐱᒥ ᐊᐧᐁᐧᑕᐦᐃᐊᒋᑲᓂᐊᐧᐠ ᒥᓇ ᐱᑯ ᒪᐡᑭᑭᐃᐧ ᑭᑭᓄᐦᐊᒪᑫᐃᐧᐣ ᒋᑕᑲᐧᐠ (CME), 
ᐃᐡᑯᐃᐧᐣ ᒪᒋᒋᑫᐃᐧᐣ (FD), ᐁᑲᐧ ᐊᐦᐃᐣ ᐊᓄᑭᐃᐧ ᐅᒋᑕᒪᑫᐃᐧᓇᐣ ᒋᐱᒥ ᐸᑭᑎᓂᑲᑌᑭᐣ 
ᐅᐅᒪ ᑭᑭᓄᐦᐊᒪᑫᐃᐧ ᐱᒧᒋᑫᐃᐧᓂᐠ ᐅᒋ᙮

ᐅᑭᐃᐧᑕᐣ ᒥᓇ ᐅᐅᐁᐧ ᐊᓄᑭᐃᐧ ᑭᑭᓄᐦᐊᒪᑫᐃᐧ ᒪᒋᒋᑫᐃᐧᐣ (PD) – ᐅᐅᒪ ᑲᔭ ᐅᒋ 
ᐊᓄᑲᑌ (FA) ᐱᒧᒋᑫᐃᐧᓂᐠ - ᐊᓄᑭᒪᑲᐣ ᒪᒪᐃᐧ ᐃᐧᒋᐦᐃᑐᐃᐧᓂᐠ ᐅᒋ ᐅᑫᐧᓂᐊᐧᐠ ᐁᑲᒪᔑ 
ᑲᑭᔑᐃᐡᑯᓄᐊᐧᐨ, ᒥᓇ ᑲᑭ ᑭᔑᐃᐡᑯᓄᐊᐧᐨ ᒥᓇ ᑕᔑᑫᐃᐧᐣ ᐃᐧᑕᓄᑭᒥᑐᐃᐧᐣ ᒋᐅᔑᒋᑲᑌᐠ 
(NOSM) ᐸᑯᓫᑎ ᒪᒋᒋᑫᐃᐧᐣ ᐱᒧᒋᑫᐃᐧᓂᐠ, ᐁᑲᐧ ᒥᓇ ᐅᐅᐁᐧ ᐱᒧᒋᑫᐃᐧᐣ ᒋᐱᒥ 
ᓇᓇᑲᒋᒋᑲᑌᐠ ᒥᓇ ᒋᒪᒥᓇᐧᒋᑲᓂᐊᐧᐠ ᐁᑲᐧ ᐊᐊᐧᔑᒣ ᒋᐊᐧᐁᐧᑕᐦᐃᓂᑲᓂᐊᐧᐠ᙮

ᑲᒪᐊᐧᑐᓂᑲᑌᑭᐣ ᐸᑯᓭᓂᒧᐃᐧᓇᐣ
ᑲᐱᑎᑲᓇᑲᓄᐃᐧᐨ ᐃᐡᑯᓄᐃᐧᓂᐠ:
ᑲᑫᐧᑌᐃᐧᐣ 1 - ᐊᐣᑎ ᐁᐦᐊ ᐁᓫᓀᕑ ᕑᐃᑯᕑᑎᒪᐣ ᐁᐦᐊᐣ ᑕᔑᑫᐃᐧᓂᐠ ᐊᐃᐧᔭᐣ ᑲᐅᒋᓂᐨ 
ᑫᑭᐅᒋ ᐃᐧᒋᐦᐃᑯᐊᐧᐨ ᐁᐦᐊᐣ ᐅᑎᐡᑯᓂᐣ ᑲᑲᑫᐧᒥᑲᐊᐧᐊᐧᐨ?

ᐸᑯᓭᓂᒧᐃᐧᓇᐣ:

 • ᓇᓇᑕᐃᐧ ᑭᑫᐣᑕᐣ ᐅᐡᑭ ᐱᒧᒋᑫᐃᐧᐣ ᐁᐦᐊᐠ ᐊᓂᔑᓇᐯᐃᐧ ᐊᐊᐧᔑᔕᐠ 
ᒋᐃᐧᑕᓄᑭᒪᑲᓄᐊᐧᐨ; ᓇᐣ ᐅᐅᒪ ᒋᐅᒋᒪᑎᓭᐠ ᓂᐃᐧᐣ ᓀᐃᐧᐨ ᐁᐃᓇᓀᐤ ᑲᐊᑯᑭᑫᐣᑕᒧᐊᐧᐨ 
(ᒪᐡᑭᑭᐃᐧ ᐱᒧᒋᑫᐃᐧᐣ);

 • ᒋᐃᐧᑕᓄᑭᒪᑲᓄᐊᐧᐨ ᐊᓂᔑᓇᐯᐃᐧ ᐃᐡᑯᓄᐃᐧᑲᒥᑯᐣ (ᐁᓫᐊᒥᐣᑐᕑᐃ) ᐁᐦᐊᐠ ᐃᐡᑯᓄᐃᐧ 
ᐅᑭᒪᐠ ᒋᐃᐧᑕᒪᐊᐧᑲᓄᐊᐧᐨ ᐁᑲᐧ ᒥᓇ ᓇᐣᑕ ᐊᐦᐃᐣ ᐊᓄᑭᐃᐧ ᑭᑭᓄᐦᐊᒪᑫᐃᐧ ᐱᒧᒋᑫᐃᐧᐣ 
ᒋᐅᓇᒋᑲᑌᑭᐣ;

ᑲᑫᐧᑌᐃᐧᐣ 2 - ᐊᓂᐣ ᑲᐱᑎᑲᓇᑲᓄᐃᐧᐨ ᐃᐡᑯᓄᐃᐧᓂᐠ ᐊᐦᐃᐠ ᑕᔑᑫᐃᐧᓂᐠ ᐊᐃᐧᔭᐠ ᑫᑭᐅᒋ 
ᐃᐧᒋᐦᐃᐁᐧᐊᐧᐨ ᐅᐅᒪ ᑲᐱᑎᑲᓇᑲᓄᐃᐧᐨ ᐃᐡᑯᓄᐃᐧᓂᐠ ᐱᒧᒋᑫᐃᐧᓂᐠ ᐅᒋ?

ᐸᑯᓭᓂᒧᐃᐧᓇᐣ:

 • ᐊᐦᐃᐣ ᐃᐧᑕᒪᑫᐃᐧᓇᐣ ᐅᓇᑐᐃᐧᓇᐣ ᐁᐦᐊᐠ ᐊᓂᔑᓇᐯᐃᐧ ᐅᑎᐡᑯᓂᐠ ᒋᐃᐧᑕᒪᐃᐧᑕᐧ ᒥᐡᑯᐨ 
ᒋᒧᐡᑭᓀᐱᐦᐃᑫᐊᐧᐨ;

 • ᐃᐧᑕᐣ, ᐃᐧᑕᐣ, ᐃᐧᑕᐣ; ᐃᐃᒪ ᓇᑐᑕᒧᐃᐧᑲᒥᑯᐠ, ᒥᓇ ᐊᓂᔑᓇᐯᐃᐧ ᑎᐸᒋᒧᐃᐧ ᐯᐸᓄᐠ 
ᒥᓇ ᒪᓯᓇᐦᐃᑲᓂᐠ, ᒥᓇ ᑕᔑᑫᐃᐧᐣ ᑲᑎᐸᒋᒋᑲᑌᐠ ᐱᐊᐧᐱᑯᐠ ᐁᑲᐧ ᐊᑲᐧᑲᐦᐊᐣ/ᐊᒋᒧᐃᐧ 
ᒪᓯᓇᐦᐃᑲᓀᓯᐠ᙮

ᑲᑫᐧᑌᐃᐧᓇᐣ 3 & 4 - ᐊᓂᐣ ᐊᐊᐧᔑᒣ/ᓇᐣᑕ ᐅᐊᐧᐁᐧ (NOSM) ᐱᒧᒋᑫᐃᐧᐣ ᑫᑭᑐᑕᐠ 
ᒥᔑᐣ ᐊᓂᔑᓇᐯᐃᐧ ᐅᒧᐡᑭᓀᐱᐦᐃᑫᐣ ᒋᑭᑕᔑᐊᔭᓂᐸᐣ? ᐊᓂᐣ ᐊᐊᐧᔑᒣ ᒥᓇ ᑫᑭᐃᔑ 
ᐃᐧᒋᐦᐃᐁᐧᔭᐣ ᒥᔑᐣ ᒋᑕᔑ ᐊᔭᐊᐧᐨ ᐊᓂᔑᓇᐯᐃᐧ ᐅᒧᐡᑭᓀᐱᐦᐃᑫᐠ?

ᐸᑯᓭᓂᒧᐃᐧᓇᐣ:

 • ᒥᓂᐠ ᐅᑎᐡᑯᓂᐠ ᑭᑭᓄᐦᐊᒪᑫᐃᐧᐣ ᒋᓂᓯᑎᑕᒧᐊᐧᐨ ᑫᑯᓀᓂᓂ ᐅᐅᐁᐧ ᒪᔭᑦ ᑲᑭ 
ᑭᑭᓄᐦᐊᒪᐊᐧᑲᓄᐊᐧᐨ ᐃᐃᒪ ᐅᑕ ᒐᐸᔑᐢ ᑲᐊᑯᑭᑫᐣᑕᓯᐊᐧᐨ ᐊᓂᐣ ᒥᓇ ᑫᑐᑕᒧᐊᐧᐨ 
ᒪᐡᑭᑭᐃᐧ ᐃᐡᑯᓄᐃᐧᓂᐠ ᐱᑎᑲᓇᑲᓄᐊᐧᐨ᙮ ᐅᐅᒪ ᓇᐊᐧᐨ ᑲᐊᑲᔐᔑᐊᐧᐨ ᐅᒋᒪᒋᑕᐣ 
ᐅᑫᐧᓂᐊᐧᐠ ᐅᑎᐡᑯᓂᐠ ᑲᐸᑯᓭᓂᒪᑲᓄᐊᐧᐨ ᑲᐃᐧ ᐊᓂ ᐃᐡᑯᓄᐊᐧᐨ;

 • ᐃᐧᑕᓄᑭᒥᑯᐠ ᐊᓂᔑᓇᐯᐃᐧ ᐃᐡᑯᓄᐃᐧ ᐅᑕᐱᑕᒪᑫᐠ;

 • ᐊᓄᑲᑕᒧᐠ ᑲᑲᓇᐊᐧᐸᒪᑲᓄᐊᐧᐨ ᐊᐃᐧᔭᐠ ᒥᓇ ᐅᐃᐧᒋᐦᐃᐁᐧᐠ ᒋᐊᔭᐊᐧᐨ ᐃᐃᒪ ᑕᔑᑫᐃᐧᓇᐣ 
ᒥᓇ ᐃᐡᑯᓄᐃᐧᑲᒥᑯᐣ ᑲᐊᔭᑭᐣ ᓇᐣᑕ ᑲᔭ ᐊᐦᐃ ᒋᐊᔭᐠ ᐊᓂᔑᓇᐯ ᐱᒧᒋᑫᐃᐧ 
ᐊᔭᒥᐦᐃᑐᐃᐧᐣ ᒪᒪᐊᐧᓄᑭᐃᐧᐣ;

 • ᒪᒥᓄᓂᑲᑕᓂᐣ ᐊᔕ ᐃᐧᒋᐦᐃᐁᐧᐃᐧᓇᐣ ᑲᐊᔭᑭᐣ ᑐᑲᐣ –ᐃᐡᑲᐧ ᐊᐃᐢᑯᓫ– ᐃᐧᒋᐦᐃᐁᐧᐃᐧ 
ᐱᒧᒋᑫᐃᐧᐣ ᓇᐣᑕ –ᒧᐡᑭᓀᐱᐦᐃᑫᐃᐧᐣ ᑭᑭᓄᔑᓄᐃᐧᐣ– ᐱᒧᒋᑫᐃᐧᐣ᙮

ᑲᑫᐧᑌᐃᐧᐣ 5 - ᑭᐣ ᑭᑎᓀᐣᑕᒧᐃᐧᐣ, ᐊᔕ ᐅᓇ (NOSM) ᐱᒧᒋᑫᐃᐧᐣ ᐅᑭᓇᑭᐡᑲᓇᐣ 
ᑲᐅᑕᐱᓇᑲᓄᐃᐧᐨ/ᕑᐃᑯᓫᑎᒪᐣ ᐸᑯᓭᐣᑕᒪᐃᐧᓇᐣ  ᑲᑭᐸᑭᑎᓂᑲᑌᑲᐧᐸᓂᐣ ᐅᐅᒪ (LTV) 
ᑭᑭᓄᐦᐊᒪᑫᐃᐧᓂᐠ ᑲᑭ ᑕᔑᑐᒋᑲᑌᑭᐸᐣ?

ᓇᑲᐁᐧᔑᒋᑫᐃᐧᓇᐣ:

 • ᐊᔕ ᒥᔑᐣ (NOSM) ᐱᒧᒋᑫᐃᐧᐣ ᐸᑯᓭᐣᑕᒪᐃᐧᓇᐣ ᐅᑭᑐᑕᓇᐣ ᔕᑯᐨ ᐊᐊᐧᔑᒣ ᑭᔭᐱᐨ 
ᒪᐡᑲᐃᐧᓯᐃᐧᓂᐠ ᒋᐅᑌᑫᐡᑲᑭᐣ᙮

 • ᑭᔭᐱᐨ ᐊᐊᐧᔑᒣ ᐊᔭᒥᐦᐃᑐᐃᐧᐣ ᓇᑕᐁᐧᐣᑕᑲᐧᐣ, ᒥᓇ ᒋᑭᔑᓭᐠ - ᐅᐅᐁᐧ ᒣᑲᐧᐨ ᐊᒋᑕᐤ 
ᐸᐯᒋᒪᑲᐣ, (ᑐᑲᐣ) ᐅᓴᑦ ᐸᑭ ᐁᒥᑲᐧᓂᐊᐧᐠ ᐁᐦᐊᐠ ᐅᑕ ᑕᔑᑫᐃᐧᓇᐣ ᑲᒥᓇᑲᓄᐊᐧᐨ 
ᑎᐸᒋᒧᐃᐧᓇᐣ᙮

 • ᐊᐊᐧᔑᒣ ᒋᐊᐸᑕᑭᐣ ᐅᓀᓂᐊᐧᐣ ᐸᑯᓭᐣᑕᒪᐃᐧᓇᐣ ᒣᑲᐧᐨ ᑲᐧᔭᐠ ᑲᐱᒥ ᐊᓄᑭᓭᒪᑲᑭᐣ᙮

ᑲᑫᐧᑌᐃᐧᓇᐣ 6 ᓀᐃᐧᐨ 10 - ᓇᓇᑐᐠ ᑲᑐᒋᑲᑌᐠ ᐊᔭᒥᐦᐃᑐᐃᐧᓂᐠ ᒥᓇ ᑲᔑᑭᒪᑲᓄᐊᐧᐨ ᑲᐧᔭᐠ 
ᒋᐃᐡᑯᓄᐊᐧᐨ ᐊᓂᔑᓇᐯᐃᐧ ᐅᐡᑲᑎᓴᐠ ᑲᑭᒧᐡᑭᓀᐱᐦᐃᑫᐊᐧᐨ:

ᐸᑯᓭᓂᒧᐃᐧᓇᐣ:

 • ᑕᓯᔭᑭ ᓇᓇᑲ ᐊᓄᑭᐃᐧᓇᐣ ᐊᐧᐸᑕᐦᐃᐁᐧᐣ – ᓇᓇᑕᐊᐧᐸᑕᐣ ᒥᓇ ᐅᐡᑲᑎᓴᐠ ᐊᐦᐃᐠ 
(NOSM) ᐱᒧᒋᑫᐃᐧ ᑭᑭᓄᐦᐊᒪᑫᐃᐧᑲᒥᑯᐣ ᒋᐃᔓᓇᑲᓄᐊᐧᐨ;

 • ᐊᐸᒋᑐᐣ (ARG) ᐃᔑᒋᑫᐃᐧᐣ ᑲᐊᐧᐸᑕᐦᐃᐁᐧᔭᐣ ᒥᓇ ᒋᐱᑎᑫᔭᓂᐣ ᐊᓂᔑᓇᐯ 
ᒪᐊᐧᒋᐦᐃᑐᐃᐧᐣ/ᐃᔑᒋᑫᐃᐧᐣ ᐅᐡᑲᑎᓴᐠ ᐅᒋ, NOSM ᑲᔭ ᒋᐊᑐᐃᐧᐨ ᑫᑯᓇᐣ ᑲᑐᑕᑭᐣ 
ᐁᑲᐧ ᑲᑭ ᑭᔑᐢᑯᓄᐃᐧᐨ ᐃᐃᒪ ᒋᐊᔭᐨ ᓇᐣᑕ ᑲᔭ ᒋᐃᔕᔭᐣ ᐊᓂᔑᓇᐯᐃᐧ ᒪᐊᐧᑐᐡᑲᐃᐧᐣ 
ᐁᑲᐧ ᐸᐊᐧᐤ;

 • ᐃᐧᑕᓄᑭᒥᐠ ᐅᐣᑌᕑᐃᔪ ᐅᑭᒪᑲᓇᐠ (COO), ᐊᓂᔑᓇᐯ ᐊᐢᑭ ᐅᑭᒪᐃᐧᐣ (NAN), 
ᐅᓂᔭᐣ ᐅᐣᑌᕑᐃᔪ ᐁᐣᑎᔭᐣᐢ (UOI), ᒥᓇ ᑯᑕᑭᔭᐠ ᒥᐡᑯᐨ ᑲᑭᓇ ᑕᔑᑫᐃᐧᓇᐣ 
ᒋᑌᐱᓇᒪᓂᐣ ᒥᓇ ᐊᒋᒧᐃᐧᓇᐣ ᒋᐸᑭᑎᓇᒪᓂᐣ – ᒪᒥᑎᓀᐣᑕᐣ ᒥᓇ ᐅᐅᐁᐧ ᒣᑲᐧᐨ 
ᑲᑭ ᑭᔑᐢᑯᓄᐊᐧᐨ ᒋᐊᐧᐸᑕᐦᐊᑕᐧ ᑫᑯ ᒪᐡᑭᑭᐃᐧ ᐅᒋᑕᒪᑫᐃᐧ ᐊᓄᑭᐃᐧᓇᐣ ᐁᐊᔭᓂᑭᐣ 
ᑫᑭᑕᓇᓄᑭᐊᐧᐨ;

 • ᐊᒥᐁᐧ ᐃᔑᐱᒥ ᐃᐧᑕᓄᑭᒥᑕᓂᐣ ᐯᐃᐣᐳᐠ, ᑐᕑᐃᑐᕑ, ᔪᑐᑊ ᒋᐃᐧᑕᒪᑲᑫᔭᐣ ᒥᓇ 
ᒋᑭᑫᐣᑕᒧᐊᐧᐨ ᐊᐃᐧᔭᐠ ᐁᑲᐧ ᑲᔭ ᑕᔑᑫᐃᐧᓇᐣ ᑲᐊᔭᑭᐣ ᐃᔑᐸᑭᑎᓇᓂᐣ ᐁᑲ ᐅᑕ 
ᒪᒪᑕᐃᐧ ᐃᐡᑯᑌᐃᐧᔭᐱᓀ ᑲᐊᔭᐊᐧᐨ ᑲᐃᔑᑕᓇᓄᑭᐊᐧᐨ (ᐃᔑᐸᑭᑎᓇᐣ ᑕᔑᑫᐃᐧ 
ᒪᐡᑭᑭᐃᐧᑲᒥᑯᐠ/ᐅᑭᒪᐃᐧᑲᒥᑯᐠ ᐁᑲᐧ ᑫᐃᐧᓇᐊᐧ ᐅᑭᒪᑲᐣ ᒥᓇ ᐅᓇᔓᐁᐧᐃᐧᓂᓂᐊᐧᐠ᙮)

ᑲᐊᔭᒥᐦᐃᑐᓇᓂᐊᐧᐠ:
ᑲᑫᐧᑌᐃᐧᓇᐣ 1 ᐁᑲᐧ 2 - ᑫᒋᓇᐨ ᓇᓇᑲᒋᑐᐣ ᐅᐅᐁᐧ  NOSM ᐊᔭᒥᐦᐃᑐᐃᐧ ᑫᑯᓇᐣ 
ᐃᐃᒪ ᑭᑕᒋᑲᓇᑎᑯᐠ᙮ 

ᐊᓂᐣ NOSM ᐱᒧᒋᑫᐃᐧᐣ ᑫᑭᑐᑕᑭᐸᐣ ᐅᐅᐁᐧ ᑭᒋᐅᒋᐁᐧᑎᓭᑭᐸᐣ ᑭᑭᓄᐦᐊᒪᑫᐃᐧᐣ 
ᒥᓇ ᒋᐅᒋᐁᐧᒋᓴᐦᐃᑯᐊᐧᐨ ᐊᓂᔑᓇᐯᐠ? ᐊᓂᐣ ᒥᓇ ᐊᓂᔑᓇᐯᐠ ᑲᐃᐧᑕᓄᑭᒥᑐᐊᐧᐨ ᐁᑲᐧ 
ᑕᔑᑫᐃᐧᓇᐣ ᑫᑭᐅᒋ ᒪᒪᐃᐧ ᐃᐧᑕᓄᑭᒪᐊᐧᐸᓂᐣ ᐁᐦᐊᐣ NOSM ᐱᒧᒋᑫᐃᐧᐣ ᑕᐱᐡᑯᐨ ᐅᐅᒪ 
ᐊᔭᒥᐦᐃᑐᐃᐧᓂᐠ ᒋᑭᐅᒋᐁᐧᑎᓭᓂᑭᐸᐣ ᒥᓇ ᒋᐅᒋᐁᐧᒋᓴᐦᐃᑯᐊᐧᐸᐣ ᐊᓂᔑᓇᐯᐠ?

ᐸᑯᓭᓂᒧᐃᐧᓇᐣ:

 • ᐊᐊᐧᔑᒣ ᑲᐧᔭᐠ ᐊᔭᒥᐦᐃᑐᐃᐧᐣ ᒋᐊᔭᐊᐧᐨ ᐁᐦᐊᐠ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐁᑲᐧ 
ARG ᐱᒧᒋᑫᐃᐧᐣ (ᐅᑫᐧᓂᐊᐧᐠ ᐅᑕ ᐊᐃᐧᔭᐠ ᑐᑲᐣ ᓴᑦ ᓭᓂᑯᓫ ᓇᐣᑕ ᑎᓇ 
ᐊᕑᒥᐢᑐᕑᐊᐣᐠ ᑫᒋᐁᐧ ᒋᑲᓄᑲᓄᐊᐧᐨ) ᐊᒥᐁᐧ ᐅᑫᐧᓂᐊᐧᐠ ᑫᑲᓄᓂᑕᐧ ᑫᐃᐧᓇᐊᐧ ᐅᑕ 
ᐁᐊᔭᐊᐧᐨ ᐊᓂᐣ ᐅᐅᐁᐧ NOSM ᐱᒧᒋᑫᐃᐧᐣ ᐁᐃᔑᐢᑲᒪᑲᐠ ᐅᐅᒪ ᐊᔭᒥᐦᐃᑐᐃᐧ 
ᑫᑯᓇᐣ ᑲᐃᔑᑕᑲᐧᓂᓂᑭᐣ;

 • ᐅᓇᑐᐣ ᐊᓂᔑᓇᐯ ᐅᐡᑲᑎᓯᐃᐧ ᐃᐧᒋᐦᐃᐁᐧᐃᐧ ᐃᐧᑕᓄᑭᒥᑐᐃᐧᐣ ᒋᒪᐊᐧᑐᓂᑲᑌᐠ ᑫᑯᓇᐣ 
ᐃᐃᒪ ᑕᔑᑫᐃᐧᓂᐠ ᑲᐊᔭᑭᐣ  ᒥᓇ ᒋᐊᐧᐸᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᐯᐸᓄᐠ –ᐳᕑᐃᐱᐢ– 
ᑲᐃᒋᑲᑌᐠ;

 • ᐃᔕᐣ ᐅᑭᒪᑲᓇᐠ ᑲᐃᔑᒪᐊᐧᒋᐦᐃᑐᐊᐧᐨ ᒋᐊᐣᑕᐃᐧ ᑎᐸᒋᒧᔭᐣ - ᐁᑲᐧ ᒥᓇ ᑯᑕᑭᔭᐣ 
ᒪᐊᐧᒋᐦᐃᑐᐃᐧᓇᐣ ᒋᐃᔕᔭᐣ ᑐᑲᐣ: ᐊᓂᔑᓇᐯ ᐊᐢᑭ ᐅᑭᒪᐃᐧᐣ (NAN), ᑐᑲᑭᔭᐣ 
ᐅᑭᒪᐃᐧ ᐊᓄᑭᐃᐧ ᐱᒧᒋᑫᐃᐧᑲᒥᑯᐣ (PTO–s), ᐅᐣᑌᕑᐃᔪ ᐅᑭᒪᑲᓇᐠ (COO) 
ᐁᑲᐧ ᒪᓯᓇᐦᐃᑫᐃᐧᑲᒥᑯᐣ᙮

ᑲᑫᐧᑌᐃᐧᐣ 3 - ᑫᑯ ᐊᔭᒥᐦᐃᑐᐃᐧᐣ ᐊᐸᒋᒋᑲᓇᐣ ᐁᑲᐧ ᐅᓇᒋᑫᐃᐧᓇᐣ  ᓇᐱᐨ ᐁᐃᐧᐊᐧᐸᑕᒪᐣ 
ᐁᐦᐊ NOSM ᐱᒧᒋᑫᐃᐧᐣ ᑫᑐᑕᐠ ᒋᓇᐊᐧᑎᓇᐨ ᐊᓂᔑᓇᐯᐣ ᑲᓇᑐᑕᑯᐊᐧᐨ?

ᐸᑯᓭᓂᒧᐃᐧᓇᐣ:

 • ᐅᓇᑐᐣ ᓇᓇᑲᒋᒋᑫᐃᐧᐣ ᐅᐅᐁᐧ ᑕᔑᑫᐃᐧ ᐊᔭᒥᐦᐃᑐᐃᐧᐣ ᐅᒋ - ᐊᐸᒋᑐᓇᐣ ᑫᑯᓇᐣ 
ᐃᐃᒪ ᑲᐊᔭᑭᐣ (ᑐᑲᐣ ᐊᓂᔑᓇᐯ ᐊᒋᒧᐃᐧ ᐯᐸᓄᐣ, ᐁᐱᑎᐁᐣ, ᐊᓂᔑᓇᐯ ᑕᔑᑫᐃᐧᐣ 
ᐊᒋᒧᐊᐧᓯᓇᐦᐃᑲᓀᓴᐣ ᐁᑲᐧ ᐁᐧᑊᓴᐦᐃᐟᐢ);

 • ᐊᒥᐁᐧ ᐃᔑᐱᒥ ᐊᐸᒋᑐᐣ ᐯᐃᐢᐳᐠ ᐁᑲᐧ ᑐᕑᐃᐟᑐᕑ, ᓯᓇᑊᒐᐟ ᐁᑲᐧ ᔪᐃᑐᑊ ᐅᐡᑲᑎᓴᐠ 
ᑲᐊᐸᒋᑐᐊᐧᐨ;

 • ᒪᒥᑎᓀᐣᑕᐣ ᐊᓂᔑᓇᐯ ᐊᔭᒥᐦᐃᑐᐃᐧᐣ ᐃᐧᒋᐦᐃᐁᐧᐃᐧ ᐊᐧᐁᐧᓇᒋᑫᐃᐧᐣ ᐅᑫᐧᓂᐊᐧᐣ ᑲᔭ:

a) ᒋᑕᑲᐧᐠ ᒋᐃᓇᐱᓇᓂᐊᐧᐠ NOSM ᐁᐧᐱᓴᐦᐃᐟ  ᑭᐡᐱᐣ ᐊᓂᔑᓇᐯᐠ 
ᐸᑭᑎᓇᑲᓄᐊᐧᐨ ᒋᐊᔭᐊᐧᐨ;

b) ᒋᐊᔭᑭᐣ ᑎᐸᒋᒧᐃᐧᓇᐣ ᐱᒧᒋᑫᐃᐧᐣ ᑲᐊᓂᒧᒋᑲᑌᐠ ᑲᐊᔭᑭᐣ ᑕᔑᑫᐃᐧᓇᐣ 
ᐊᓄᑭᐃᐧᑲᒥᑯᐣ, ᒪᓯᓇᐦᐃᑲᓇᐣ ᑲᐃᔑᑕᑲᐧᑭᐣ, ᐊᓂᔑᓇᐯ ᒥᓄᔭᐃᐧᐣ ᒥᓇ ᐊᓂᔑᓇᐯ 
ᑭᑭᓄᐦᐊᒪᑫᐃᐧ ᒪᓯᓇᐦᐃᑫᐃᐧᑲᒥᑯᐣ ᐁᑲᐧ ᐸᐣᐠ ᐊᐧᐸᓯᑲᐠ;

c) ᑲᑫᐧᑌᐃᐧᓇᐣ ᒋᑐᒋᑲᑌᑭᐣ ᐁᑲᐧ ᐊᒋᒧᐃᐧᓇᐣ ᐅᓀᓂᐊᐧᐣ ᐅᒋ ᐁᑲᐧ ᒥᓇ ᐊᓂᔑᓇᐯ 
ᐊᒋᒧᐃᐧᓇᐣ ᐅᐅᒪ NOSM ᐱᒧᒋᑫᐃᐧᓂᐠ ᒥᓇ ᓇᑐᑕᒧᐃᐧᑲᒥᑯᐠ ᒋᓄᒋᑲᑌᑭᐣ 
ᒥᓇ ᐱᑯ ᑯᑕᑭᔭᑭᐣ ᑎᐸᒋᒧᐃᐧᓇᐣ;

d) ᐅᔑᑐᐃᐧᓇᐣ ᐊᑊᐢ ᐁᑲᐧ ᒪᓯᓇᑌᓯᒋᑲᓇᐣ ᐃᐃᒪ ᓇᓇᑐᐠ ᒪᐊᐧᑐᐡᑲᐃᐧᓂᐠ ᒋᑕᔑ 
ᐊᐸᒋᒋᑲᑌᑭᐣ;

e) ᐅᔑᑐᐃᐧᐣ ᐅᐅᐁᐧ ᐊᓂᔑᓇᐯᐃᐧ ᑐᑕᒧᐃᐧᐣ ᑕᔑᑫᐃᐧ ᑎᐸᒋᒧᐃᐧᐯᐸᓀᓯᐠ᙮

ᑕᔑᑫᐃᐧᐣ ᑲᐃᐧᑕᓄᑭᒥᑐᐊᐧᐨ :
ᑲᑫᐧᑌᐃᐧᐣ 1 - ᑭᐣ ᑭᑎᓀᐣᑕᒧᐃᐧᐣ ᑭᐊᐧᐸᑕᐣ ᐅᓇ ᐅᐊᐧᐁᐧ NOSM ᐱᒧᒋᑫᐃᐧᐣ 
ᐁᑭᑌᐱᓇᐠ ᐃᐧᑕᓄᑭᒥᑐᐃᐧᐣ ᑕᔑᑫᐃᐧᐣ ᐸᑯᓭᐣᑕᒪᐃᐧᓂᐠ ᐅᒋ ᐅᐅᒪ (LTV) 
ᑭᑭᓄᐦᐊᒪᑫᐃᐧᓀᓯᐠ ᐅᒋ?

ᓇᑲᐁᐧᔑᒋᑫᐃᐧᓇᐣ:

 • ᐁᐦᐊᓇ NOSM ᐱᒧᒋᑫᐃᐧᐣ ᐅᑭᑌᐱᓇᓇᐣ ᐸᑯᓭᓂᒧᐃᐧᓇᐣ ᐅᐅᒪ ᐃᔑᐱᒪᑎᓱᐃᐧᐣ 
ᐊᔭᑲᐧᒥᓯᐃᐧᐣ ᐃᔑᒋᑫᐃᐧᓂᐠ, ᒥᓇ ᐅᐡᑲᑎᐢ ᑲᐃᐧᑕᓄᑭᒪᑲᓄᐃᐧᐨ, ᒥᓇ ARG 
ᐱᒧᒋᑫᐃᐧᐣ ᑲᐃᓇᓄᑭᐨ, ᐁᑲᐧ ᒥᓇ ᑲᓇᐱᐦ ᑲᓇᐊᐧᐸᒋᑲᑌᑭᐣ ᓇᑐᓭᐃᐧᓇᐣ;

 • ᐊᔭᐊᐧᓄᐣ ᐊᐊᐧᔑᒣ ᑲᐧᔭᐠ ᑐᑕᒧᐃᐧᓇᐣ ᑭᒋᐊᓄᑲᑌᑭᐣ;

 • ᒥᓇ ᐱᑯ ᒥᔑᐣ ᑕᔑᑫᐃᐧᓇᐣ ᒋᐃᔑ ᑭᐃᐧᑕᓂᐊᐧᐠ ᐁᑲᐧ ᒥᓇ ᐱᑯ ᒪᐊᐧᐨ ᒋᓇᓇᑯᓯᔭᐣ 
ᐃᔑᓇᑕᐁᐧᐣᑕᑲᐧᐣ᙮ (ᑲᔦ ᐱᑯ) ᐁᑲᐧ ᒥᓇ ᑲᐧᔭᐠ ᒋᐃᐧᑕᒪᐣ ᑫᑯᓇᐣ ᑲᐃᐧᑎᐸᒋᑕᒪᐣ 
ᑕᔑᑫᐃᐧᓂᐠ ᑲᐊᐣᑕᐃᐧ ᑕᔑᑭᐃᐧᑌᔭᐣ᙮

ᑲᑫᐧᑌᐃᐧᐣ 2 - ᐊᓂᐣ ᒥᓇ ᐁᐃᓀᐣᑕᒪᐣ ᑫᑭᑐᒋᑲᑌᑭᐸᐣ ᐅᐊᐧᐁᐧ NOSM ᐱᒧᒋᑫᐃᐧᐣ 
ᐊᐊᐧᔑᒣ ᑲᐧᔭᐠ ᒋᑭᐃᐧᑕᓄᑭᒪᔭᑭᐸᐣ?

ᐸᑯᓭᓂᒧᐃᐧᓇᐣ:

 • ᐅᓂᑲᓂᑕᒪᑫᐠ ᑲᔭ ᐊᐸᒋᐦᐃᑯᐠ ᐁᑲᐧ ᑭᔭᑦ ᐱᑯ ᐃᐧᓇᐊᐧ ᐅᑲᓂᑲᓂᐡᑲᓇᐊᐧ ᒋᒥᑫᐧᐊᐧᐨ 
ᑲᑭ ᑭᑕᐁᐧᐣᑕᒧᐃᐧᐣ;

 • ᐊᐸᒋᒋᑲᓇᐣ ᑲᔭ ᓇᑕᐁᐧᐣᒋᑲᑌᐊᐧᓄᐣ ᑲᐧᔭᐠ ᒋᐊᐧᐁᐧᓇᒋᑲᑌᑭᐣ ᒥᐡᑯᐨ ᑲᐧᔭᐠ ᐅᐅᐁᐧ 
NOSM ᐱᒧᒋᑫᐃᐧᐣ ᒋᑭᑫᐣᑕᑲᐧᐠ - ᐅᓄᑕᓭᐃᐧᓂᐊᐧ ᒥᓇ ᑭᒋᐦᐊᔭᐠ, ᐅᐡᑲᑎᓴᐠ 
ᐁᑲᐧ ᐊᓄᑭᓇᑲᓇᐠ ᒋᐊᓂᒧᒋᑲᑌᓂᐠ ᒣᑲᐧᐨ ᑲᒪᐊᐧᒋᐦᐃᑐᓇᓂᐊᐧᐠ᙮ ᑫᑯᓇᐣ ᒥᓇ ᑲᐧᔭᐠ 
ᒋᐃᐧᑕᒪᑎᔭᐠ ᑲᐃᔑᑲᐡᑭᐅᔭᐠ ᒥᓇ ᒋᐱᒥ ᐊᐧᐃᐧᑕᒪᑎᔭᐠ ᐱᑯ ᑫᑯᓇᐣ;

 • ᒋᒪᒥᑎᓀᐣᑕᒪᐣ ᒥᓇ ᐊᐦᐃ ᐃᐧᒋᐦᐃᐁᐧᐃᐧ ᐱᒧᒋᑫᐃᐧᐣ ᒋᒪᒋᒋᑲᑌᐠ ᐅᐅᒪ ᐅᑕ 
ᑕᔑᑫᐃᐧᓇᐣ ᐁᐦᐊ NOSM ᐱᒧᒋᑫᐃᐧᐣ ᑲᐊᐣᑕᐃᐧ ᐃᔑᑲᑭᐃᐧᑌᐨ  ᒥᓇ 
ᐃᐧᑕᓄᑭᒥᑐᐃᐧᐣ ᐃᐧᒋᐦᐃᐁᐧᓭ ᑫᑯᓀᐣ ᐅᑕ ᑲᑕᐁᐧᐣᑕᑲᐧᐠ ᒥᓇ NOSM ᒋᐊᐧᐸᑕᑭᐣ 
ᑕᔑᑫᐃᐧᓇᐣ ᑲᐃᔑᓭᓂᑭᐣ᙮ 

ᑲᑫᐧᑌᐃᐧᐣ 3 - ᐊᓂᐣ ᒥᓇ ᑫᑭᑐᒋᑲᑌᐠ ᑫᒋᓇᐨ ᐅᐊᐧᐁᐧ NOSM  ᐱᒧᒋᑫᐃᐧᐣ ᒋᓇᑭᐡᑲᑭᐣ 
ᑭᓄᑕᓭᐃᐧᓇᐣ ᐁᑲᐧ ᑲᔭ ᓄᑕᓭᐃᐧᓇᐣ ᐃᐃᒪ ᑭᑕᔑᑫᐃᐧᓂᐠ ᑲᐊᔭᓂᑭᐣ?

ᐸᑯᓭᓂᒧᐃᐧᓇᐣ:

 • ᐃᓇᐱᐣ ᐁᐧᑎ ᓂᑲᐣ ᒋᐅᓇᒋᑲᑌᐠ (ᓇᐣᑕ ᓂᐦᓱᒥᑕᓇᐁᐧᔭᑭ) ᐅᐅᐁᐧ ᐊᓂᔑᓇᐯ 
ᐊᔭᒥᐦᐃᑐᐃᐧᐣ ᐁᑲᐧ ᐃᐧᒋᐦᐃᐁᐧᐃᐧ ᐊᓄᑭᐃᐧ ᐊᐧᐁᐧᓇᒋᑫᐃᐧᐣ;

 • ᐃᐧᑕᓄᑭᒥᑯᐠ ᐁᐦᐊᐠ ᐊᐊᐧᔑᔕᐠ /ᐅᐡᑲᑎᓴᐠ – ᐊᐸᒋᑐᐣ ᐃᐧᒋᐦᐃᐁᐧᐃᐧ ᐱᒧᒋᑫᐃᐧᐣ, 
ᓂᐱᐣ ᑭᑭᓄᐦᐊᒪᑫᐃᐧᐣ ᐁᑲᐧ ᐊᒋᒧᐃᐧᓇᐣ ᒋᒪᒥᐣᑐᓇᓂᐊᐧᐠ ᒥᐡᑯᐨ ᑲᑭᑕᐁᐧᐣᑕᒧᐃᐧᐣ ᒥᓇ 
ᒥᓀᐣᑕᒧᐃᐧᐣ ᒋᐊᔭᐠ ᐊᐦᐃᐠ ᒪᒪᑕᐃᐧ ᑭᑭᓄᐦᐊᒪᑫᐃᐧᓂᐠ ᐁᑲᐧ ᒥᓄᔭᐃᐧᓂᐠ ᑲᐸᑭᑎᓂᑲᑌᑭᐣ 
ᐅᐅᒪ JK ᓀᐃᐧᐨ 12;

 • ᐊᒥᐁᐧ ᐃᔑᐱᒥ ᐃᐧᑕᓄᑭᒥᑯᐠ ᑕᔑᑫᐃᐧᓇᐣ  ᑲᑫᐧᑌᐣ ᑲᑫᐧᑌᐃᐧᓇᐣ, ᒥᑫᐧᐣ ᐅᐅᐁᐧ ᒣᑲᐧᐨ 
ᑭᓇᑲᐁᐧᔑᒋᑫᐃᐧ ᐊᐸᒋᒋᑲᓇᐣ ᐁᑲᐧ ᐃᐡᑲᐧᑌᑦ ᑕᐃᐧᓯᑐᐣ ᐁᐧᑎ ᓂᑲᐣ ᐸᑯᓭᓂᒧᐃᐧᓇᐣ ᐊᓂ 
ᐊᔭᑭᐣ᙮ 

ᐊᐣᑌᕑᑭᕑᐊᒋᐃᐧᐟ ᒪᐡᑭᑭᐃᐧ ᑭᑭᓄᐦᐊᒪᑫᐃᐧᐣ (UME):
ᑲᑫᐧᑌᐃᐧᓇᐣ 1 ᐁᑲᐧ 2 – ᐁᐡᑲᑦ ᐅᒋ ᐃᐧᒋᐦᐃᐁᐧᓭ ᑲᒪᒥᑎᓀᐣᑕᒪᓂᐣ ᐊᐦᐃᐣ ᐸᑯᓭᓂᒧᐃᐧᓇᐣ 
ᐊᓂᐣ ᐅᑕ ᑲᐃᐧ ᐃᔑᐊᐧᐸᑕᒪᓂᐣ ᑫᑯᓇᐣ ᑫᑭᐃᔑᓭᑲᐧᐸᓂᐣ᙮ ᐁᑲᐧ ᑭᐡᐱᐣ ᐁᓇᑕᐁᐧᐣᑕᒪᐣ ᑲᐧᔭᐠ 
ᒋᐃᔑᐊᐧᐸᒋᑲᑌᐠ ᐅᐅᐁᐧ ᑭᑕᓄᑭᑕᒪᑫᐃᐧᐣ ᐃᐃᒪ ᐊᓂᔑᓇᐯᐃᐧ ᑕᔑᑫᐃᐧᓂᐠ, ᑫᑯᓀᐣᑕᐡ 
ᐁᐃᐧᐊᐧᐸᑕᒪᐣ ᑫᑭᐅᒋ ᒥᓄᓭᑭᐸᐣ ᐅᐅᒪ ᒪᐡᑭᑭᐃᐧ ᑭᑭᓄᐦᐊᒪᑫᐃᐧᓂᐠ ᐱᒧᒋᐃᐧᓂᐠ (UME)? 
ᑫᑯᓀᐣ ᒥᓇ ᐁᐃᐧᐊᐧᐸᑕᒪᐣ ᒋᐊᑎᓂᑲᑌᐠ ᐅᐊᐧᐁᐧ NOSM ᐱᒧᒋᑫᐃᐧᐣ ᑲᐃᔑᑭᑭᓄᐦᐊᒪᐊᐧᐨ 
ᐁᐦᐊᐣ ᐅᑕ ᒪᐡᑭᑭᐃᐧ ᐅᑎᐡᑯᓂᐣ?

ᓇᑲᐁᐧᔑᒋᑫᐃᐧᓇᐣ:

 • ᑫᒋᓇᐨ ᒋᑕᑲᐧᓂᓂᐠ ᐃᐧᒋᐦᐃᐁᐧᐃᐧᐣ ᒥᐡᑯᐨ ᑭᓇᐧᑲᐡ ᑭᐁᐧᑎᓄᐠ ᒋᐃᔑᑲᐯᔑᐊᐧᐨ ᒥᓇ 
ᒋᑕᓇᓄᑭᐊᐧᐨ;

 • ᐊᓂᔑᓇᐯᐃᐧ ᒥᓄᔭᐃᐧᐣ ᑲᐧᑦᐯᐣᑌᐣᓯ ᒋᑭᑭᓄᐦᐊᒪᑲᓂᐊᐧᐠ ᐅᐅᒪ ᐊᔭᑲᐧᒥᓯᐃᐧ 
ᐃᔑᐱᒪᑎᓱᐃᐧᐣ ᑭᑭᓄᐦᐊᒪᑫᐃᐧᓂᐠ;

 • ᑭᐦᑕᒧᓀᐣᑕᐣ ᐅᓇ ᒋᑭᑫᐣᑕᒪᐣ ᐅᑫᐧᓂᐊᐧᐠ (ᐁᐦᐊᐠ ᐅᑎᐡᑯᓂᐠ) ᑫᑯᓀᐣ ᐊᔭᐊᐧᐨ ᒥᓇ 
ᐁᐅᒋᑭᑫᐣᑕᒧᐊᐧᐨ (ᐁᐊᔭᐊᐧᐨ) ᑲᐃᐧᒋᐦᐊᔭᑲᐧ (ᐊᓂᔑᓇᐯ ᑕᔑᑫᐃᐧᓇᐣ)᙮

ᑲᑫᐧᑌᐃᐧᓇᐣ 3 - ᑫᑯᓀᐣ ᑭᐱᑎᓂᑯᐨ NOSM ᐱᒧᒋᑫᐃᐧᐣ ᐁᑲ ᑲᑌᐱᑐᑕᐠ ᐅᑕᔑᑕᒪᐃᐧᐣ 
ᐅᐅᒪ ᐊᓂᔑᓇᐯᐃᐧ ᒥᓄᔭᐃᐧᓂᐠ?

ᓇᑲᐁᐧᔑᒋᑫᐃᐧᓇᐣ:

 • ᐅᑭᒪᐃᐧᐣ ᐸᐧᓫᐊᑎᐢᐠ ᑲᐃᒋᑲᑌᐠ;

 • ᒥᓯᐁᐧ ᐊᐦᑭ ᑲᓇᓇᑕᐃᐧ ᑭᑫᐣᒋᑲᑌᐠ;

 • ᔓᓂᔭᐣ – ᑲᓇᑕᓭᐨ ᔓᓂᔭᐣ ᐅᑫᐧᓂᐊᐧᐠ ᐅᑕ ᒪᒪᐤ ᐅᑎᐡᑯᓂᐠ ᐁᑲᐧ/ᓇᐣᑕ 
ᐅᑎᐯᐣᒋᑫᐃᐧᓂᐊᐧᐣ᙮

ᑲᑫᐧᑌᐃᐧᐣ 4 - ᑭᐣ ᑭᑎᓀᐣᑕᒧᐃᐧᓂᐠ ᐅᒋ ᐊᔕᓇ NOSM ᐅᑭᑌᐱᓇᓇᐣ ᐸᑯᓭᓂᒧᐃᐧᓇᐣ 
(LTV) ᑭᑭᓄᐦᐊᒪᑫᐃᐧᓂᐠ? 

ᓇᑲᐁᐧᔑᒋᑫᐃᐧᓇᐣ:

 • (ᐊᔕ) ᒪᐊᐧᐨ ᒥᐡᑕᐦᐃ ᐊᓄᑭᐃᐧᐣ ᑭᔭᐱᐨ ᓇᑕᐁᐧᐣᑕᑲᐧᐣ ᐊᓂᐣ ᐁᐃᔑᓂᓯᑐᑕᒧᐊᐧᐨ 
ᐊᓂᔑᓇᐯᐠ ᐅᓇᑕᐃᐧᐦᐃᑯᓂᐊᐧ;

 • ᒋᑭᒋᐃᓀᐣᒋᑲᑌᐠ ᐊᓂᔑᓇᐯᐃᐧ ᐃᔑᒋᑫᐃᐧᓇᐣ ᐊᐦᐃᐣ ᐅᑕ ᑲᔭ ᐅᒪᐡᑭᑭᒥᐊᐧᐣ 
ᑲᐊᐸᑕᓂᓂᑭᐣ ᐁᑲᐧ ᒥᓇ ᒋᑭᒋᐃᓀᐣᒋᑲᑌᓂᐠ ᐅᐅᐁᐧ ᑫᐃᐧᓇᐊᐧ ᑲᑐᑕᒧᐊᐧᐨ᙮

ᑲᑫᐧᑌᐃᐧᐣ 5 - ᐊᔭᐊᐧᐣ ᐅᓇ ᑯᑕᑭᔭᐣ ᐊᐸᒋᒋᑲᓇᐣ ᐁᐦᐃ NOSM ᐱᒧᒋᑫᐃᐧᐣ 
ᑫᐊᔑᑎᓇᑭᐣ ᐅᐅᒪ ᐊᓂᔑᓇᐯᐃᐧ ᒥᓄᔭᐃᐧᐣ ᐃᔑᓭᐃᐧᓂᐠ ᐊᐦᐃᐠ ᐅᑕ ᐅᑭᑭᓄᐦᐊᒧᑫᐃᐧᓂᐊᐧ 
ᑲᐃᔑᐊᐸᒋᑐᐊᐧᐨ?

ᐸᑯᓭᓂᒧᐃᐧᓇᐣ:

 • ᑭᑭᓄᐦᐊᒪᑫᐃᐧᓂᐠ ᐊᐦᐃᐣ ᐅᔕ ᐅᐅᐁᐧ ᒣᑲᐧᐨ ᑯᑕᑭᔭᐣ ᐊᑯᓱᐃᐧᓇᐣ ᑲᔭ 
ᑕᑭᐸᑭᑎᓂᑲᑌᐸᓂᐣ - ᑐᑲᐣ ᔓᑲᐊᐧᐱᓀᐃᐧᐣ ᐁᑲᐧ ᒥᒋᒥᓂᑫᐃᐧ ᐊᑯᓱᐃᐧᓂᐣ ᒪᐊᐧᐨ 
ᐁᐊᓂᒥᓯᑭᐣ ᒥᓇ ᐁᐊᓂ ᒥᔑᓇᑎᑭᐣ ᐃᐃᒪ ᐊᓂᔑᓇᐯᐃᐧ ᑕᔑᑫᐃᐧᓇᐣ ᑲᐃᔑᑕᑲᐧᑭᐣ᙮ 
ᑫᒋᓇᐨ ᑲᔭ ᐅᑫᐧᓂᐊᐧᐣ ᑕᑭᐊᔭᑲᐧᐸᓂᐣ;

 • ᐁᑲᐧ ᓂᐃᐧᔭᑭ ᐊᔕ ᑲᐃᐡᑯᓄᐊᐧᐨ, ᑭᒋᐊᑯᓯᐃᐧᑲᒥᑯᐠ ᑲᑕᔑᑭᑭᓄᐦᐊᒪᐃᐧᑕᐧ ᑕᑭ 
ᓇᑭᓂᑕᑌᐸᐣ ᒥᓇ ᐱᑯ ᑯᑕᑭᔭᐣ ᐊᑯᓯᐃᐧᑲᒥᑯᐣ ᒋᑭᐃᔕᐊᐧᐸᐣ ᐁᑲ ᑕᑲᐨ ᑕᐣᑕ ᐯ ᐁᑲᐧ 
ᓴᐦᐟᐯᕑᐃ - ᓇᐣᑕ ᑲᔭ, ᐊᐧᓂᓇᐊᐧᑲᐠ ᑕᐃᐧᓂᐠ ᑕᐱᓀᑲ ᐊᒥᐅᒪ ᑲᐅᒋᒪᒋᑯᒋᓂᓇᓂᐊᐧᐠ 
ᐊᐦᐃᐣ ᐊᓂᔑᓇᐯᐃᐧ ᑕᔑᑫᐃᐧᓇᐣ ᑲᐃᔕᓂᐊᐧᑭᐣ᙮ ᐅᑎᐡᑯᓂᐠ ᐅᑲᐅᒋ ᐊᐧᐸᑕᓇᐊᐧ ᐊᓂᐣ 
ᒪᔭᑦ ᐁᐃᔑᓭᐠ ᒪᐡᑭᑭᐃᐧ ᐱᒧᒋᑫᐃᐧᐣ ᐃᐃᒪ ᐊᓂᔑᓇᐯᐃᐧ ᑕᔑᑫᐃᐧᓇᐣ ᑲᑕᑲᐧᑭᐣ;

 • (ᒥᑫᐧᐣ) ᑲᐧᔭᐠ ᒥᓇ ᒋᐊᐧᐸᑕᐦᐊᑲᓄᐊᐧᐨ ᒥᓇ ᒋᐃᐧᑕᒪᐊᐧᑲᓄᐊᐧᐨ ᐊᓂᔑᓇᐯᐃᐧ ᒪᐡᑭᑭ 
ᒥᐡᑯᐨ ᒋᐅᒋᓂᓯᑐᑕᒧᐊᐧᐨ (ᐱᐅᑕᓇᐠ ᐅᐅᐁᐧ ᐃᔑᒋᑫᐃᐧᐣ)᙮

ᐊᓂᔑᓇᐯᐃᐧ ᓇᓇᑲᒋᒋᑫᐃᐧᐣ:
ᐁᑲᐧ ᓇᓇᑲᒋᒋᑫᐃᐧᐣ ᑎᐸᒋᒧᐃᐧᐣ ᐁᐦᐊᐠ ᑕᐧᐟᑐᕑᐢ ᑐᐱ ᐁᑲᐧ ᒧᑎ-ᑲᐧᕑᐯᐟ ᐊᐦᐃ 
ᐅᑭᐅᓀᐣᑕᓇᐊᐧ ᐅᑲᑫᐧᑌᐃᐧᓂᐊᐧᐣ ᒋᐊᐸᒋᑐᐊᐧᐨ ᐁᑲ ᑕᑲᐨ ᐊᐦᐃ ᑲᒪᒪᐃᐧ ᐃᐧᑕᓂᑭᒥᑐᓇᓂᐊᐧᐠ 
ᒋᑐᒋᑲᑌᐠ᙮ ᐁᑲᐧ ᐅᐅᐁᐧ ᑭᐃᔑᓭ ᑲᑭᑐᒋᑲᑌᐠ, ᐅᑫᐧᓂᐊᐧᐣ ᐸᑯᓭᓂᒧᐃᐧᓇᐣ ᑭᐊᐸᑕᓄᐣ 
ᓇᑲᐁᐧᔑᒋᑫᐃᐧᓂᐠ ᑲᑭᐅᑎᓂᑲᑌᑭᐣ:

 • ᐱᒥᓂᔕᐦᐊᐣ ᐊᔭᒥᐦᐃᑐᐃᐧᓇᐣ ᐅᓇᒋᑫᐃᐧᓂᐠ ᑲᒪᓯᓇᐦᐃᑲᑌᑭᐣ ᐅᐅᒪ –ᑲᑎᐯᐣᑕᒪᐣ, 
ᑲᑭᒍᓇᒪᐣ, ᑲᐅᑎᓇᒪᐣ, ᐁᑲᐧ ᑲᑕᑯᓇᒪᐣ– ᓇᐣᑕ (OCAP) ᑎᐸᒋᒧᐃᐧᐣ, 
ᑕᐱᓀᑲ ᐊᒥᐅᐁᐧ ᑫᐊᐸᒋᒋᑲᑌᑭᐣ ᐁᐦᐊᐠ ᐊᓂᒧᑕᒪᐊᐧᑲᓄᐊᐧᐨ ᐅᑭᒪᑲᓇᐠ ᒥᓇ 
ᐅᓇᔑᐁᐧᐃᐧᓂᓂᐊᐧᐠ, ᑭᒋᐦᐊᔭᐠ, ᐁᑲᐧ ᑕᔑᑫᐃᐧᓂᐠ ᐊᐃᐧᔭᐠ ᑲᐃᔑᑲᐯᔑᐊᐧᐨ ᐁᑲᐧ 
ᐊᒥᐅᐁᐧ ᑲᔭ ᑲᑭᐃᔑᓇᑲᐁᐧᔑᒋᑲᑌᐠ;

 • ᑲᑫᐧᑌᐃᐧᓇᐣ ᒥᓇ ᓇᑎᒧᐁᐧᐃᐧᓇᐣ ᐅᐅᐁᐧ ᓇᓇᑕᐃᐧ ᑭᑫᐣᒋᑫᐃᐧᐣ ᐅᒋ, ᑲᐃᐧᑕᓄᑭᒪᑲᓄᐃᐧᐨ 
ᑕᔑᑫᐃᐧᐣ, ᐅᑭᒪᑲᐣ ᐁᑲᐧ ᐅᓇᔑᐁᐧᓂᓂᐊᐧᐠ, ᑭᒋᐦᐊᔭᐠ, ᐁᑲᐧ ᒥᓇ ᐱᑯ ᑯᑕᑭᔭᐠ ᐊᐃᐧᔭᐠ 

ᑲᐅᒋᓂᓯᑕᐃᐧᓇᑯᐊᐧᐨ ᐁᐦᐊᐣ ᐅᑐᑯᒪᑲᓂᐊᐧᐣ ᒥᓇ ᐅᑐᓇᔑᐁᐧᐃᐧᓂᓂᒥᐊᐧᐣ ᐊᐊᐧᔑᒣ 
ᐊᔭᒥᐦᐃᑐᐃᐧᓇᐣ ᐁᑲᐧ ᐅᒋᑕᒪᓯᐃᐧᓇᐣ ᒋᑕᑲᐧᑭᐣ;

 • ᐁᑲᐧ ᐃᐡᑲᐧ ᐊᐧᐸᒪᑕᐧ ᐅᑭᒪᑲᐣ ᐁᑲᐧ ᐅᓇᔑᐁᐧᐃᐧᓂᓂᐊᐧᐠ ᐁᑲᐧ ᑲᔭ ᑲᐧᔭᐠ ᔕᐳᓂᑫᐃᐧᓇᐣ 
ᐃᔑᓭᑭᐣ, ᐊᑯᓯᐃᐧ ᐅᑕᐱᑕᒪᑫᐠ ᑲᔭ ᓇᑭᐡᑲᐃᐧᑯᐠ ᒥᐡᑯᐨ ᒋᐃᐧᒋᐦᐃᑐᐊᐧᐨ ᐅᐅᐁᐧ 
ᑭᑕᓄᑭᑕᒪᑫᐃᐧᐣ᙮

ᐁᑲᐧ ᒥᓇ ᐅᑫᐧᓂᐊᐧᐣ ᐊᐊᐧᔑᒣ ᑭᓂᓯᑕᐃᐧᓂᑲᑌᐊᐧᓄᐣ ᐅᐅᒪ ᓇᓇᑕᐃᐧ ᑭᑫᐣᒋᑫᐃᐧᓂᐠ ᒥᓇ 
ᒪᓯᓇᐦᐃᑲᓂᐠ ᐅᒋ ᐁᑲᐧ ᐅᐅᐁᐧ:

 • ᓇᑕᐁᐧᐣᑕᑲᐧᐠ ᐅᐅᐁᐧ ᓇᓇᑕᐃᐧ ᑭᑫᐣᒋᑫᐃᐧᐣ ᑕᔑᑫᐃᐧᐣ ᒋᑎᐯᐣᑕᐠ ᒥᓇ ᒋᐁᐧᑕᓂᓂᐠ 
ᓇᑕᐁᐧᐣᑕᐠ ᐁᑲᐧ ᒥᓇ ᑕᔑᑫᐃᐧᐣ ᐅᒋᐅᓀᐣᑕᒪᓯᐨ ᑫᑐᑕᐠ ᒣᑲᐧᐨ ᑲᑎᐯᐣᑕᐠ;

 • ᐁᑲᐧ ᐅᐊᐧᐁᐧ ᐊᐃᐧᔭ ᑲᓇᓇᑕᐃᐧ ᑭᑫᐣᒋᑫᐨ ᒋᑭᑫᐣᑕᐠ ᐁᑲ ᐅᒥᑭᑫᐃᐧᐣ ᐃᐧᐣ ᑎᐱᓇᐁᐧ 
ᐁᑎᐯᐣᑕᐠ;

 • ᐁᑲᐧ ᐅᐅᒪ ᑲᐧᔭᐠ ᐊᓄᑭᐃᐧ ᐸᑯᓭᐣᑕᑯᓯᐃᐧᓂᐠ ᐅᒋ, ᓇᑕᐁᐧᐣᑕᑲᐧᐣ ᐅᔕ ᒋᐃᐧᒋᐦᐃᐁᐧᒪᑲᐠ 
ᐅᐅᐁᐧ ᒪᒪᐤ ᓇᓇᑕᐃᐧ ᑭᑫᐣᒋᑫᐃᐧᐣ - ᐊᔕ ᐅᓴᑦ ᒥᔑᓇᐊᐧ ᐱᐅᑕᓇᐠ ᑕᔑᑫᐃᐧᐣ 
ᓇᓇᑕᐃᐧ ᑭᑫᐣᒋᑲᑌ ᐁᑲᐧ ᐊᒥᐁᐧ ᐁᐃᔑᓭᐠ ᐁᑲ ᐊᐱᐣ ᐃᐧᑲ ᐁᐊᐧᐸᑕᒧᐊᐧᐨ ᒥᑭᑫᐃᐧᓇᐣ 
ᐁᑲᐧ ᑲᐧᓂᑲ ᒥᓇ ᐊᐱᐣ ᒋᓄᑕᐊᐧᐊᐧᐨ ᐅᓇᓇᑕᐃᐧ ᑭᑫᐣᒋᑫᐣ᙮

ᑲᑭ ᑭᔑᐢᑯᓄᐃᐧᐨ:
ᑲᑫᐧᑌᐃᐧᐣ 1 ᑭᑎᓀᐣᑕᐣ ᐅᓇ ᑭᑕᔑᑫᐃᐧᐣ ᓇᐣᑕ/ᓇᐣᑕ ᑲᔭ ᒋᑭᐃᐧᒋᐦᐃᑕᐧᐸᐣ ᐅᐅᐁᐧ 
NOSM ᐱᒧᒋᑫᐃᐧᐣ ᑲᐱᒧᑐᐃᐧᐨ ᐊᐦᐃ ᑲᑭ ᑭᔑᐡᑯᓄᐃᐧᐨ ᐱᒧᒋᑫᐃᐧᐣ, ᑭᐡᐱᐣ ᐁᐦᐊ, ᐊᓂᐣ 
ᑐᑲᐣ?

ᓇᑲᐁᐧᔑᒋᑫᐃᐧᓇᐣ:

 • ᑭᔭᐱᐨ ᐊᐃᐧᔭᐠ ᒋᐃᐧᒋᐊᐧᐊᐧᐨ ᒪᐡᑭᑭᐃᐧᓂᐊᐧᐣ ᐃᐃᒪ ᕑᐁᐅᓫ /ᐊᓂᔑᓇᐯᐃᐧ ᑕᔑᑫᐃᐧᓇᐣ;

 • ᐊᓂᔑᓇᐯᐃᐧ ᑕᔑᑫᐃᐧᓇᐣ ᑫᐃᐧᓇᐊᐧ ᒋᐃᐧᒋᐦᐃᐁᐧᐊᐧᐨ ᑭᑭᓄᐦᐊᒪᑫᐃᐧᐣ ᐅᔑᒋᑲᑌᐠ 
(ᑐᑲᐣ –ᒥᓂ– 106 ᑲᐃᔑᐊᓴᐦᑲᓄᐊᐧᐨ, ᐁᑲᐧ ᔓᑲᐊᐧᐱᓀᐃᐧᐣ ᐁᑲᐧ ᒥᓇ ᑯᑕᑭᔭᐣ 
ᐊᓂᒧᒋᑫᐃᐧᓇᐣ);

 • ᒪᒪᐃᐧᐃᓀᐣᑕᒧᐃᐧᐣ ᐁᑲᐧ ᐃᐧᑕᓄᑭᒥᑐᐃᐧᐣ ᑐᑕᒧᐃᐧᓇᐣ ᒋᑐᒋᑲᑌᑭᐣ ᐯᔑᐠ ᓇᐣᑕ ᒥᔑᐣ 
ᑕᔑᑫᐃᐧᓇᐣ ᒥᐡᑯᐨ ᑕᑕᓯᔭᑭ ᓇᑲᐁᐧᔑᒋᑫᐃᐧᓇᐣ ᒋᐸᑭᑎᓇᑲᑌᑭᐣ᙮

ᑲᑫᐧᑌᐃᐧᐣ 2 - ᑫᑯ ᑲᐧᔭᒋᒋᑫᐃᐧᐣ ᑫᒥᓄ ᐃᐧᒋᐦᐃᑯᐸᐣ ᐅᐊᐧᐁᐧ ᓇᐯ/ᐃᑫᐧ ᐅᑕᓄᑭ ᐊᒪᐧᔦ 
ᐊᐣᑕᐃᐧ ᒪᑕᓄᑲᑕᐠ ᐅᑕᓄᑭᐃᐧᐣ ᐃᐃᒪ ᐊᓂᔑᓇᐯᐃᐧ ᑕᔑᑫᐃᐧᓂᐠ?

ᓇᑲᐁᐧᔑᒋᑫᐃᐧᓇᐣ:

 • ᐊᐦᐃ ᑲᐧᔭᐠ ᐃᐧᒋᐃᐧᑐᐃᐧᐣ-ᐊᐧᐁᐧᑕᐦᐃᓇᐣ – ᑫᒋᓇᐨ ᑭᒋᐦᐊᔭᐣ ᑲᔭ ᒋᐃᐧᑕᓄᑭᒥᑯᐨ ᑐᑕᐣ 
ᐅᐊᐧᐁᐧ ᐊᓄᑭᓇᑲᐣ, ᐊᐦᐃ ᒥᓇ ᐸᑭᑎᓇᐣ –ᑭᑕᔑᑫᐃᐧ ᑎᐸᒋᒧᐃᐧᐣ– ᐃᐃᐁᐧᓂ ᐅᑕ ᑫᑯ 
ᑕᔑᑫᐃᐧᓂᓂ ᒪᔭᑦ ᑲᐃᐧᐃᔕᐊᐧᐨ ᐁᑲᐧ ᒥᓇ–ᐃᔑᐱᒪᑎᓱᐃᐧᐣ ᐃᔑᒋᑫᐃᐧᐣ– ᐸᑭᑎᓇᐣ;

 • ᐁᐦᐊ ᒥᓇ ᑲᓇᐊᐧᐸᑕᐣ ᑭᑭᓄᔑᒋᑫᐃᐧᐣ  - ᓇᐸᐱᑫᓇᐣ ᒥᓇ PG ᑲᐃᒋᑲᑌᐠ ᐅᐊᐧᐁᐧ 
ᐊᐃᐧᔭ ᒋᐊᔭᒥᐦᐊᐨ ᐃᐃᒪ ᐅᑕᔑᑫᐃᐧᓂᐠ ᑲᐅᒋᐨ ᒥᓇ ᒋᑭᑫᐣᑕᒪᐣ ᐊᐊᐧᓀᐣ ᑫᑯᓄᓇᐨ;

 • ᐅᑎᓇᐣ ᐊᐦᐃ –ᒋᐅᑕᐱᓇᐨ-ᒪᐡᑭᑭᐃᐧᓂ– ᐱᒧᒋᑫᐃᐧᐣ ᒥᐡᑯᐨ ᑕᔑᑫᐃᐧᐣ ᒋᑭᑫᐣᑕᐠ 
ᑲᐃᓇᑌᐠ ᐊᐃᐧᔭ ᑲᒪᐡᑭᑭᐊᐧᓄᑭᐨ ᐅᐊᐧᐁᐧ ᐅᑕ ᐊᐃᐧᔭ ᑕᔑᑫᐃᐧᓂᐠ ᒥᓇ ᑲᐯᔑᐃᐧᓂᐠ/
ᐃᔑᐱᒪᑎᓱᐃᐧᓂᐠ ᑲᑕᓇᓄᑭᐨ᙮ 

ᑲᑫᐧᑌᐃᐧᐣ 3 - ᐁᑲᐧ ᑭᐣ ᑎᐱᓇᐁᐧ ᑲᐃᔑᑭᑫᐣᒋᑫᔭᐣ ᐊᐦᑎ ᐃᐧᑕᓂᐣ ᐊᑎᐟ ᑫᑯᓇᐣ ᐅᐊᐧᐁᐧ 
ᒪᐡᑭᑭᐃᐧᓂ ᓇᐣᑕ ᒪᐡᑭᑭᐃᐧᓂᐊᐧᐠ ᑲᑭᐃᐧᒋᐦᐃᑯᐊᐧᐨ ᑲᐧᔭᐠ ᑲᑭᐸᑭᑎᓇᒧᐊᐧᐨ ᐅᒪᐡᑭᑭᐃᐧ 
ᐃᐧᒋᐦᐃᐁᐧᐃᐧᓂᐊᐧ ᒥᓇ ᑲᐧᔭᐠ ᑲᑭᑲᓇᐁᐧᓂᒪᐊᐧᐨ ᐊᓂᔑᓇᐯᐣ?

ᓇᑲᐁᐧᔑᒋᑫᐃᐧᓇᐣ:

 • ᑭᑭᓄᐦᐊᒪᑫᐃᐧᓇᐣ ᑭᒋᐦᐊᔭᑲᐠ ᑲᒥᑫᐧᐊᐧᐨ ᒥᓇ ᒋᐱᒥ ᐃᐧᑕᓄᑭᒪᒋᑲᑌᑭᐣ ᑕᔑᑫᐃᐧᓇᐣ 
ᑲᐃᔑᑕᑲᐧᑭᐣ;

 • ᐁᑲ ᑲᐊᓂᔑᓇᐯᐃᐧᐨ, ᐁᑲᐧ-NOSM ᑲᑭᔑᐢᑯᓄᐃᐧᐨ ᒪᐡᑭᑭᐃᐧᓂᓂ ᐅᒋᐊᐧᐁᐧᓂᓭ ᑲᐧᔭᐠ 
ᐃᐧᒋᐃᐧᑐᐃᐧᐣ ᐃᐃᒪ ᑕᔑᑫᐃᐧᓂᐠ ᒥᓇ ᒋᓂᓯᑐᒋᑲᑌᐠ ᐊᓄᑭᐃᐧᓀᓴᐣ ᑲᐃᔑᐸᑯᓭᐣᑕᑲᐧᑭᐣ᙮ 
(ᐃᐧᓇᐊᐧ) ᓇᑕᐃᐧᐦᐃᐁᐧᐃᐧ ᐃᔑᒋᑫᐃᐧᐣ ᐅᑭᑐᑕᐊᐧᐊᐧᐣ ᑲᐣᓭᕑ ᐅᑕᑯᓯᐣ᙮

ᐃᐡᑯᓄᐃᐧᐣ ᐱᒧᒋᑫᐃᐧᓂᐠ:
ᑲᑫᐧᑌᐃᐧᐣ 1 - ᑭᐣ ᑭᑎᓀᐣᑕᒧᐃᐧᐣ ᑫᑯ ᐊᐸᒋᒋᑲᓇᐣ ᓇᐣᑕ ᐃᐧᒋᐦᐃᐁᐧᐃᐧᓇᐣ ᐁᐦᐊ NOSM 
ᐱᒧᒋᑫᐃᐧᐣ ᑫᑭᐊᐸᒋᑐᐃᐧᐨ ᒋᑲᑫᐧᔑᑭᒪᐨ ᐃᐡᑯᓄᐦᐃᐧ ᐊᓄᑭᓇᑲᓇᐣ ᐅᑫᐧᓂᐊᐧᐣ ᐅᑕ ᐊᐦᐃᐠ 
ᐊᓂᔑᓇᐯᐃᐧᑲᐠ ᑲᐅᒋᑎᐯᐣᑕᑯᓯᐊᐧᐨ ᓇᐣᑕ ᑲᔭ ᐅᐅᒪ ᐊᐦᐃᐠ ᐃᐡᑯᓄᐃᐧ ᐱᒧᒋᑫᐃᐧᓂᐠ 
ᐃᔑᐊᐸᑕᐠ ᑐᑲᐣ ᑲᑎᐸᒋᒧᐊᐧᑲᓂᐊᐧᐠ?

ᐸᑯᓭᓂᒧᐃᐧᓇᐣ:

 • ᑲᑫᐧ ᐸᔭᑌᓂᑕᑲᐧᒥᑐᐣ ᐊᓂᐣ ᓇᓇᑕᐃᐧ ᑭᑫᐣᒋᑫᐃᐧᐣ ᐃᐧᒋᓇᑕᐁᐧᐣᒋᑲᑌᐠ ᑐᑲᐣ ᐊᓂᓂᐦᐃ 
ᐅᐅᐁᐧ ᐅᒋ, ᑫᐃᔑᐃᐧᒋᐦᐃᐁᐧᒪᑲᐠ ᒥᓇ ᐊᔓᑕᒪᑫᐃᐧᐣ ᑫᑐᒋᑲᑌᐠ?

 • ᒪᐊᐧᐨ ᓇᑯᐦᑐᓇᐣ ᐁᑭᒋᐦᐃᓀᐣᒋᑲᑌᐠ ᑭᑫᓂᒥᑎᓱᐃᐧᐣ ᑲᐃᒋᑲᑌᐠ ᐅᑫᐧᓂᐊᐧᐠ ᐅᑕ ᐊᐃᐧᔭᐠ 
ᑲᑭᒋᑌᐱᓇᒧᐊᐧᐨ ᐊᓄᑭᐃᐧᐣ ᐁᐧᑎ ᐊᓂ ᓂᑲᐣ ᐅᑎᐡᑯᓂᐣ ᒋᐊᐧᐸᒥᑯᐊᐧᐨ;

 • ᑲᓇᐊᐧᐸᑕᐣ ᒥᓇ ᑲᐧᔭᐠ ᑭᑫᓂᒥᑎᓱᐃᐧᐣ ᑲᐃᒋᑲᑌᐠ, ᐅᑎᐦᓂᑫᑕᒪᑫᐣ ᒥᓇ ᒥᔑᐣ ᓇᓇᑲ 
ᐅᒋᑕᒪᑫᐃᐧᓇᐣ, ᐁᑲᐧ ᒥᓇ ᓇᓇᑕᐃᐧ ᑭᑫᐣᒋᑫᐃᐧᐣ ᑲᐧᔭᐠ ᒋᐊᐦᐃᒋᑲᓇᐁᐧᐣᒋᑲᑌᐠ  ᒥᓇ 
ᐱᑯ ᑲᐧᔭᐠ ᒋᓇᐦᐃᑭᑲᑌᐠ 

ᐁᑲ ᐊᐃᐧᔭᐠ ᑫᐃᔑᐊᐧᐸᑕᒧᐊᐧᐨ᙮

ᑲᑫᐧᑌᐃᐧᐣ 2 - ᑭᐣ ᑭᑎᓀᐣᑕᒧᐃᐧᐣ, ᐊᓂᐣ NOSM ᐱᒧᒋᑫᐃᐧᐣ ᐊᐊᐧᔑᒣ ᒋᒥᓄᓭᓂᐠ ᐅᐅᐁᐧ 
ᐊᓄᑭᑕᒪᑫᐃᐧᐣ ᒥᓇ ᐃᓀᐣᑕᒧᐃᐧᐣ ᑲᐃᒋᑲᑌᑭᐣ ᒥᓇ ᐱᑯ ᐊᓂᔑᓇᐯᐃᐧ ᑕᔑᑫᐃᐧᓇᐣ ᐊᐦᐃᐣ 
ᓇᓇᑲᒋᒋᑫᐃᐧᓇᐣ ᑲᓇᑕᐁᐧᐣᑕᒧᐊᐧᐨ ᐃᐃᒪ ᐅᐣᑌᕑᐃᔪ ᐃᐡᑯᓄᐃᐧ ᓇᓇᑲ ᐃᓇᓄᑭᑕᒪᑫᐃᐧᓂᐠ 
ᐅᒋ (ᑐᑲᐣ, ᐊᐦᐃᑎᔭᐢ ᐁᐣᑐᕑᑕᐠᑐᕑᐃ ᑭᐊᐧᓫᐊᑎ ᐁᐣᐱᕑᐅᐱᒪᐣᐟ ᐱᒧᒋᑫᐃᐧᐣ) ᐁᑲᐧ 
NOSM ᐱᒧᒋᑫᐃᐧᐣ ᒋᐅᓇᑐᒋᐣ ᐅᓀᓂᐊᐧᐣ (CME/FD) ᐃᔑᒋᑫᐃᐧᓇᐣ?

ᓇᑲᐁᐧᔑᒋᑫᐃᐧᓇᐣ:

 • ᐅᐅᒪ ᐅᒋᐃᐧᑕᓄᑭᒥᑯᐠ (ARG) ᐱᒧᒋᑫᐃᐧᓂᐠ ᓇᐣᑕ/ᑲᔭ ᑭᔭᐱᐨ ᑲᐃᐧᑕᓄᑭᒪᐊᐧᐨ 
ᐁᐦᐊᐣ ᐊᓂᔑᓇᐯᐃᐧ ᑕᔑᑫᐃᐧᓇᐣ ᑲᐧᔭᐠ ᒋᓇᓇᑲᒋᑐᐊᐧᐨ ᑭᐡᐱᐣ ᑲᐧᔭᐠ 
ᐊᓄᑭᑕᒪᐊᐧᑲᓄᐊᐧᑫᐧᐣ;

 • ᓇᐣᑕ ᑲᔭ ᐊᓂᔑᓇᐯᐃᐧ ᐅᑕᓄᑭᑕᒪᑫ ᐃᐧᐣ ᒋᓇᓇᑭᐡᑲᐊᐧᐨ ᑯᑕᑭᔭᐣ ᐊᓂᔑᓇᐯᐃᐧ 
ᐅᑕᓄᑭᑕᒪᑫᐣ ᒥᓇ ᐱᒧᒋᑫᐃᐧᑲᒥᑯᐣ ᒥᐡᑯᐨ ᑲᐧᔭᐠ ᐅᑕᓄᑭᑕᒪᑯᓂᐊᐧ ᒋᐃᔑᓭᓂᐠ;

 • ᑫᒋᓇᐨ ᑭᒋᐦᐊᔭᐠ ᐁᑲᐧ (ARG) ᐱᒧᒋᑫᐃᐧᐣ ᒋᐃᐧᒋᐦᐃᑕᐧᐊᐧᐨ ᑲᑫᐧᑌᐃᐧ ᐯᐸᓄᐣ 
ᐅᔑᒋᑲᑌᓂᑭᐣ᙮



R E P O R T  O F  T H E  F O U R T H  N O S M  A B O R I G I N A L  G AT H E R I N G  |  WALKING THE VISION

20

ᑎᐸᒋᒧᐃᐧᐣ
ᐊᒥᐁᐧ ᐱᑯ ᑫᐃᔑᐱᒥ ᐊᔭᒥᐦᐃᔭᑲᓄᐊᐧᐨ ᐊᓂᔑᓇᐯᐃᐧ ᑕᔑᑫᐃᐧᓇᐣ ᒥᓇ ᐅᑕᓄᑭᑕᒪᑫᐠ, 
NOSM ᐱᒧᒋᑫᐃᐧᐣ ᒥᓇ ᐅᐸᑭᑎᓇᐣ ᑲᐡᑭᐅᐃᐧᐣ ᐁᐦᐃᐣ ᑲᐃᐧᑕᓄᑭᒪᐨ ᑫᐃᐧᓇᐊᐧ ᑫᒋᐁᐧ 
ᒋᐃᐧᒋᐦᐃᐁᐧᐊᐧᐨ ᐊᓂᔑᓇᐯᐠ ᒋᐱᑎᑲᓄᑲᓄᐊᐧᐨ ᐅᐅᒪ ᐃᐡᑯᓄᐃᐧᓂᐠ, ᒥᓇ ᑭᑭᓄᐦᐊᒪᑫᐃᐧᓂᐠ, 
ᒥᓇ ᐃᔑᐱᒪᑎᓱᐃᐧᓂᐠ ᐱᒧᒋᑫᐃᐧᐣ ᐁᑲᐧ ᒥᓇ ᐱᑯ ᑯᑕᑭᔭᐣ ᑐᑕᒧᐃᐧᓇᐣ᙮

ᐁᑲᐧ ᐅᐅᒪ ᒪᒪᐃᐧ ᐱᒧᒋᑫᐃᐧᓂᐠ (ARG) ᐱᒧᒋᑫᐃᐧᐣ ᐅᒋ ᒥᓇ ᐱᑯ ᐁᓂᑕ ᐅᓇᑐᒋᐣ 
ᐊᐦᐃᐣ ᒪᐊᐧᑐᐡᑲᐃᐧᓇᐣ ᐁᑲᐧ ᒥᓇ ᐱᒥᐊᔭᒥᐦᐃᑐᐃᐧᐣ ᐁᐦᐊ (ARG) ᐱᒧᒋᑫᐃᐧᐣ ᒪᐊᐧᐨ 
ᐅᑭᒋᐃᐧᒋᐦᐃᑯᐣ ᑫᑯᓇᐣ ᐁᐅᑎᓇᑭᐣ ᐅᐅᒪ (NOSM) ᐱᒧᒋᑫᐃᐧᓂᐠ ᒥᓇ ᐱᑯ ᑫᒋᓇᐨ ᑲᐧᔭᐠ 
ᒋᑌᐱᓇᐠ ᑲᐃᔑᐸᑯᓭᐣᑕᑯᓯᐨ ᐅᐱᒧᒋᑫᐃᐧᓂᐠ ᐅᒋ᙮ ᐁᑲᐧ ᒪᐊᐧᐨ ᑲᐧᔭᐠ ᐅᐅᐁᐧ ᐃᔑᒋᑫᐃᐧᐣ 
ᐅᐅᒪ ᐅᒋᐃᐧᒋᐦᐃᐁᐧᒪᑲᐣ (ARG) ᐱᒧᒋᑫᐃᐧᓂᐠ᙮

ᐁᑲᐧ ᐊᒥᐁᐧ ᐱᑯ ᑫᐃᔑᐱᒥ ᐃᐧᑕᓄᑭᒪᑲᓄᐊᐧᐨ ᒥᓇ ᐊᐧᐃᐧᒋᐊᐧᑲᓄᐊᐧᐨ ᐁᐦᐊᐠ 
ᑲᒪᐊᐧᑐᐡᑲᓂᐊᐧᓂᓂᐠ ᐊᐃᐧᔭᐠ ᑲᐱᔕᐊᐧᐨ ᒥᓇ ᐱᑯ ᑫᒋᓇᐨ ᒋᑭᑫᐣᑕᑲᐧᐠ ᐊᐦᐃᐣ ᐊᓂᔑᓇᐯᐃᐧ 
ᑕᔑᑫᐃᐧᓇᐣ ᐅᓇᓄᑕᓭᐃᐧᓂᐊᐧ ᑫᐃᐧᓇᐊᐧ ᑲᐧᔭᐠ ᒋᓇᒥᑎᓀᐣᒋᑲᑌᓂᑭᐣ ᐊᐧᐁᐧᓇᒋᑫᐃᐧᓂᐠ ᒥᓇ 
ᐱᒧᒋᑫᐃᐧᓂᐠ ᐅᐅᒪ (NOSM) ᐱᒧᒋᑫᐃᐧᐣ ᐅᒋ᙮

ᐁᑲᐧ ᒥᓇ ᐊᔕ ᑭᓇᐁᐧᐡ ᑲᐱᒥ ᐃᐧᑕᓄᑭᒥᑐᐊᐧᐨ ᐅᑫᐧᓂᐊᐧᐠ ᐊᓂᔑᓇᐯᐃᐧ ᑕᔑᑫᐃᐧᓇᐣ 
ᐁᑲᐧ (NOSM) ᐱᒧᒋᑫᐃᐧᐣ ᒥᓇ ᐱᑯ ᐸᔭᑌ ᓂᓯᑕᐃᐧᓇᑲᐧᐣ ᐅᐅᐁᐧ ᐃᐡᑯᓄᐃᐧᐣ ᒋᐱᒥ 
ᐸᐸᑭᑎᓇᑭᐣ ᒪᐊᐧᑐᐡᑲᐃᐧᓇᐣ ᒥᐡᑯᐨ ᐅᓀᓂᐊᐧᐠ ᐅᐣᑌᕑᐃᔪ ᐊᓂᔑᓇᐯᐠ ᑲᐃᔑᑲᐯᔑᐊᐧᐨ 
ᑫᐃᐧᓇᐊᐧ ᒋᒥᓇᑲᓄᐊᐧᐨ ᐅᒋᑕᒪᓯᐃᐧᓇᐣ ᒥᓇ ᒋᓄᒋᑲᑌᓂᑭᐣ ᐅᐸᑯᓭᓂᒧᐃᐧᓂᐊᐧᐣ ᐁᑲᐧ ᒥᓇ 
ᒪᐡᑭᑭᐃᐧ ᐃᐡᑯᓄᐃᐧᐣ ᒋᒥᓄᐸᑭᑎᓂᑲᑌᓂᐠ ᐁᑲᐧ ᑲᔭ ᒪᐡᑭᑭᐃᐧ ᐱᒧᒋᑫᐃᐧᐣ ᒋᐊᔭᒪᑲᐠ ᐅᐅᒪ 
ᓀᑲ ᑲᐃᔑᑲᐯᔑᓇᓂᐊᐧᐠ᙮

ᐁᑲᐧ ᐊᐊᐧᔑᒣ ᐱᒧᒋᑫᐃᐧᐣ ᐁᐱᒥᑕᑲᐧᐠ ᐅᐅᒪ (NOSM) ᐱᒧᒋᑫᐃᐧᓂᐠ ᐅᒋ ᐊᒥᐁᐧ ᐱᑯ 
ᑫᐃᔑᐱᒥ ᒋᑭᐡᑲᐊᐧᐊᐧᐨ ᑲᐃᐧᒋᐦᐃᔭᐊᐧᐨ ᐅᑫᐧᓂᐊᐧᐣ ᐊᓂᔑᓇᐯᐣ ᑲᐃᐧᑕᓄᑭᒪᐊᐧᐨ ᑲᑭᓇ ᑫᑯᐣ 
ᒋᒥᓄᓭᒪᑲᐠ ᐅᐅᒪ ᐱᒧᒋᑫᐃᐧᓂᐠ ᐅᒋ ᒥᓇ ᐱᑯ ᑲᐧᔭᐠ ᒋᑕᑲᐧᐠ ᐊᓂᔑᓇᐯᐃᐧ ᐃᐡᑯᓄᐃᐧᐣ, 
ᒪᐡᑭᑭᐃᐧ ᐃᐧᒋᐦᐃᐁᐧᐃᐧᐣ ᐁᑲᐧ ᒥᓄᔭᐃᐧᐣ ᑲᐃᒋᑲᑌᐠ᙮


